
सम्पन्नता नहीं, आदर्शवादिता को सम्मान मिले
*******

किसी भी मनुष्य अथवा समाज की उन्नति का लक्षण है सुख शान्ति और सम्पन्नता। यह तीनों बातें एक दूसरे पर उसी प्रकार निर्भर हैं जिस प्रकार किरणें सूर्य पर और सूर्य किरणों पर निर्भर है। जिस प्रकार किरणों के अभाव में सूर्य का अस्तित्व नहीं और सूर्य के अभाव में किरणों का अस्तित्व नहीं उसी प्रकार बिना सुख-शाँति के सम्पन्नता की सम्भावना नहीं और बिना सम्पन्नता के सुख-शान्ति का अभाव रहता है।
यदि गम्भीर दृष्टि से देखा जाय तो पता चलेगा कि आराम देह जीवन की सुविधायें सुख-शान्ति का कारण नहीं है बल्कि निर्विघ्न तथा निर्द्वन्द्व जीवन प्रवाह की स्निग्ध गति ही सुख-शान्ति का हेतु है। जिसका जीवन एक स्निग्ध तथा स्वाभाविक गति से बहता जा रहा है, सुख-शान्ति उसी को प्राप्त होती है। इसके विपरीत जो अस्वाभाविक एवं उद्वेगपूर्ण जीवन यापन करता है व दुखी और अशान्त रहता है। विविध प्रकार के कष्ट और क्लेश उसे घेरे रहते हैं। ऐसा व्यक्ति एक क्षण को भी सुख चैन के लिए कलपता रहता है। कभी उसे शारीरिक व्याधियाँ व्यस्त करती हैं तो कभी मानसिक यातनाओं से पीड़ित होता है।
जो बेचैन है, अशान्त है, पीड़ित है, वह सम्पन्नता उपार्जित करने के साधन जुटा ही नहीं सकता। उसे यातनाओं से संघर्ष करने से अवकाश ही नहीं मिलेगा। फिर भला वह सम्पन्नता का स्वप्न किस प्रकार पूर्ण कर सकता है। जो शान्त है, स्थिर है निर्द्वन्द्व है, वही कुछ कर सकने में समर्थ हो सकता है। यदि परिस्थितियों वश अथवा संयोगवश किसी को सम्पन्नता प्राप्त हो जाये तो अशान्त एवं व्यग्र व्यक्ति के लिये उसका कोई उपयोग नहीं जो वस्तु किसी के काम नहीं आती उसका होना भी उसके लिये न होने के समान ही है। अस्तु सम्पन्नता प्राप्त करने के लिये शान्तिपूर्ण परिस्थितियों की आवश्यकता है। और सुख-शान्ति के लिये सम्पन्नता की अपेक्षा है।
इस सम्पन्नता का अर्थ बहुत अधिक धन दौलत से न होने पर भी आवश्यकताओं की सहज पूर्ति से तो है ही। जो नितान्त निर्धन है, दरिद्री है वह सुख शान्ति के लिये कितना ही मानसिक उद्योग क्यों न करे? उसे प्राप्त नहीं कर सकता। जब भूख लगेगी तब वह किसी साधन, समाधि अथवा भजन-पूजन से दूर न होगी। उसके लिये तो भोजन की आवश्यकता होगी। क्षुधित मनुष्य कब तक अपना मानसिक संतुलन बनाये रखेगा, कब तक उसका विवेक उसे विकल होने से बचा सकेगा एक सीमा के बाद प्रज्ञावान से प्रज्ञावान व्यक्ति भी विचलित हो उठेगा। उपयुक्त आवश्यकताओं की समुचित पूर्ति और मनुष्य का अपना सन्तोष दोनों मिलकर किसी भी बुद्धिमान व्यक्ति के लिये सम्पन्नता ही है। जो निःस्वार्थ, निर्लोभ और अलोलुप है वही वास्तव में सम्पन्न है, इसके विपरीत जो लालची है, अतिकाम है, लिप्सालु है, वह धनवान होने पर भी दरिद्री है, असम्पन्न है।
अच्छे-बुरे उपायों से, जिस प्रकार भी सम्भव हो, उसी प्रकार लोग धन अर्जित करने के लिये क्यों लालायित रहते हैं? इसलिए कि इन दिनों धनवान होना और सम्मान और प्रतिष्ठा प्राप्त करने का माध्यम बन गया है। किसने कैसे कमाया? इसका कहीं विश्लेषण नहीं किया जाता। देखा यह जाता है कि कौन कितना सम्पन्न है? किसके पास विलासिता और ऐश्वर्य के कितने साधन उपलब्ध हैं? कसौटी पर जो धन सम्पन्न दिखाई देता है, लोग उसी का आदर करने लगते हैं तथा उसी का दबदबा मानने लगते हैं। धन और सम्पन्नता को मिलने वाली प्रतिष्ठा देखकर वे लोग भी भले-बुरे उपायों से अर्थोपार्जन करने लगते हैं जो कम सम्पन्न हैं या जिनकी आर्थिक स्थिति दुर्बल है।
सम्पन्नता को सम्मान मिलना बुरी बात नहीं है। इसका होना इस बात का द्योतक है कि व्यक्ति परिश्रमी, उद्यमी, पुरुषार्थी और साहसी है। लोग उसके इन गुणों का आदर करें, यह उचित है परन्तु जब केवल सम्पन्नता को ही सम्मान का एकमात्र आधार मान लिया जाता है तो अनर्थ वहीं से होने लगता है। वैसे सम्पन्न व्यक्ति को प्रतिष्ठा अर्जित करने, सम्मान और यश प्राप्त करने का कोई विशेष अधिकार नहीं है। सम्पन्न व्यक्ति अपने पुरुषार्थ से धन कमायें और उससे मौज उड़ायें, इसी से उनके पुरुषार्थ का पुरस्कार मिल जाता है, जो पर्याप्त है। उन्हें थोड़ा-बहुत आदर दिया जा सकता है किन्तु सम्पन्नता की चकाचौंध से चकित होकर जो व्यक्ति ऐसे लोगों को किसी बहाने विशेष सम्मान या यश देने का प्रयत्न करते हैं वे देवग्रास को देवताओं से छीनकर कौरवों को देने जैसी विडम्बना रचता है। इसी प्रकार सम्पन्न व्यक्ति केवल अपने वैभव के आधार पर ही प्रतिष्ठा प्राप्त करने का प्रयत्न करता है तो वह भी अनुचित है।
स्मरण रखा जाना चाहिए कि सम्मान एक प्रकार का प्रोत्साहन है और यश लोगों को उस दिशा में प्रयत्नशील होने के लिये उत्तेजित करता है जिसमें कि यश मिलता है। प्रत्येक व्यक्ति के मन में यह ललक छिपी रहती है कि उसे सम्मान मिले, यश प्राप्त हो, लोग उसे सराहें तथा आदर की दृष्टि से देखें। जब किसी को सम्मान मिलता है तो लोग देखते हैं कि यह आदर किस लिये दिया जा रहा है। उनमें भी वही कुछ करते और वैसा बनने की उमंग उठती है, जिससे कि सम्मान प्राप्त हुआ। दुर्भाग्य से इन दिनों धन, सम्मान और प्रतिष्ठा का मापदण्ड बना हुआ है इसलिये हर किसी में धनवान बनने की होड़ मची हुई है। सम्पन्नता के लिए प्रयत्न करना अनुचित नहीं है, अनुचित है इसके लिये भले-बुरे सभी तरह के उचित-अनुचित उपायों का अपनाया जाना और जब धन को प्रतिष्ठा मिलने लगी तो नैतिक मूल्यों को भी ताक पर रखा जाने लगा है।
मध्यकाल में विजेता, सामन्त, जागीरदार यश और सम्मान के पात्र समझे जाते थे। उन्होंने अपनी यशगाथायें लिखाई और इसके लिए भाटों, चारणों को आजीविका दी। प्रशंसकों को पैसे के बल पर खरीदा। आदर्श के लिये युद्ध करना और उसमें विजय प्राप्त करना अथवा खेत रहना तो अभिनन्दनीय हो सकता है पर दूसरे पड़ौसी को निर्बल पाकर उसकी सम्पदा लूटने तथा युवा लड़कियों को, कुल-वधुओं को अपहृत कर ले जाने, प्रजा को रौंद डालने, स्वस्थ नर-नारियों को पकड़ कर ले जाने तथा उन्हें गुलाम बनाकर रखने की प्रवृत्ति हर दृष्टि से गर्हित ही है किन्तु उनकी प्रशंसा में जब काव्य लिखे जाने लगे, यशोगान गाये जाने लगे तो सामान्य जनों में भी वैसी ही दुष्प्रवृत्तियाँ पनपीं। परिणामस्वरूप मध्यकाल का अन्धकार युग आया जिसमें भारतीय समाज हर दृष्टि से दीन-दुर्बल बना। कई कुरीतियाँ पैदा हुई और लोगों के नैतिक एवं चारित्रिक स्तर में गिरावट आई।
सम्मान एक प्रकार का मूल्याँकन है और उपहार भी। मूल्याँकन इस बात का कि उस सम्मान का आदर्श क्या है और उपहार उसके लिये जिसने बिना कोई प्रत्यक्ष लाभ उठाये यह काम किया जिसके लिये वह सम्मानित हुआ। प्राचीन काल के स्वर्ण युग में सम्मान न तो विजेता सामन्तों या सम्राटों को दिया जाता था और न ही धनिकों को। मनीषियों ने उन दिनों यह परम्परा निर्धारित की थी कि अभिनन्दन केवल साधु-ब्राह्मणों का ही किया जाये। साधु अर्थात् पारमार्थिक प्रयोजनों के लिए पूर्णतया समर्पित लोक सेवी और ब्राह्मण अर्थात् चरित्रवान मानवी आदर्श का प्रतिनिधि। इन दो के अतिरिक्त क्षत्रिय और वैश्य लोक सम्मान या अभिनन्दन की दृष्टि से निषिद्ध ही रहे हैं।
शासक के पास सत्ता है, पद है, भय और लोभ से दूसरों को प्रभावित करने की सामर्थ्य है। उसके लिये बस इतना ही पर्याप्त है। लोक अभिनन्दन प्राप्त करने के लिए उसे लालायित नहीं होना चाहिए और न ही विचारशील व्यक्तियों को उसे अभिनन्दित करने की चेष्टा करनी चाहिए। धनिकों के लिए भी यही बात लागू होती है। कोई व्यक्ति अमीर बना, सम्पत्ति कमाई, धनवान और भाग्यवान कहलाया, उस अर्जित सम्पदा से उसके अहंकार की पूर्ति हुई, विलास-वैभव के साधन मिले। इसमें यश की बात? कोई उसकी प्रशंसा क्यों करे? उनसे कोई क्यों प्रभावित हो? उन्होंने जो कुछ प्रयत्न पुरुषार्थ किया, उसका लाभ उन्हें मिल गया।
सम्मान उन्हें दिया जाना चाहिए जिन्होंने अपनी भौतिक महत्वाकांक्षाओं से मुँह मोड़कर परमार्थ प्रयोजनों के लिए अपनी सामर्थ्य जुटा दी। जिन्होंने अपनी सारी सामर्थ्य, महत्वाकाँक्षा तथा सम्भावनाओं को परमार्थ के लिये लुटा दिया अभिनन्दन उनका किया जाना चाहिए। जिनका पुरुषार्थ अपने निज के लिये नहीं दूसरों के लिये काम आया और उच्च आदर्शों के लिए जिन्होंने स्वयं को खाली हाथ रखने के लिये तैयार रखा उनके प्रति कृतज्ञता व्यक्त कर कम से कम कुछ तो यह भार हलका किया जाना चाहिए। यह इस बात का भी द्योतक होगा कि जनमानस में उत्कृष्टता के लिये कम से कम श्रद्धा दे सकने की वृत्ति तो जीवित है। इससे उन त्यागी, परमार्थ-परायण नर शार्दूलों को भी सन्तोष होगा कि उनकी सेवा-साधना और निष्ठा समर्पण को स्वीकारा तथा महत्व दिया गया है।
इस तथ्य को ध्यान में रखा जाना चाहिए कि आदर्शवादिता को जीवित रखने के लिये उसका उपहार लोकश्रद्धा के रूप में पूर्णतया सुरक्षित रहना चाहिये। सम्मान और प्रतिष्ठा केवल उन्हें ही मिले जिन्होंने मानवीय आदर्शों को जीवित रखने के लिये अपनी महत्वाकाँक्षाओं का गला घोटा। कहा जा चुका है कि सम्मान एक प्रोत्साहन है जो प्रस्तुत दिशा में अग्रसर होने की प्रेरणा देता है। इसके लिये आदर्शवादिता को अभिनन्दित करने की परिपाटी चलानी चाहिए तथा ऐसे आयोजनों का व्यापक प्रचलन करना चाहिए जिनमें आदर्शों को अपनाने वाले व्यक्तियों को सम्मान किया जाए ताकि अन्य लोगों को भी इस दिशा में बढ़ चलने की प्रेरणा मिल सके।
----***----

समृद्धि भी अनिवार्य, पर उपार्जन नीतियुक्त हो
*******

जनमानस में एक भ्रान्ति यह बैठी हुई है कि नीति और ईमानदारी के मार्ग पर चलने वाला भौतिक दृष्टि से घाटे में रहता है, जबकि बेईमानी-अनीति की आड़ में अधिक कमाया जा सकता है। यह प्रतिपादन उन अदूरदर्शी व्यक्तियों का है, जो भौतिक प्रगति के शाश्वत नियमों से अपरिचित है अथवा बेईमानी को लाभदायक ठहराने का समर्थन वे करते हैं, जो आलसी और प्रमादी हैं। कठोर श्रम से जी चुराते हैं। ऐसे व्यक्ति सम्पन्नता हासिल करने के लिए ‘शार्टकट’ के रूप में बेईमानी को ही आदर्श बना लेते हैं और यह कहते फिरते हैं कि आज न तो ईमानदारी का युग रहा है और न ही ईमानदार व्यक्तियों का। सचमुच ही ऐसे व्यक्तियों को दूरदर्शी ही कहा जायगा।
यह तथ्य भली-भाँति हृदयंगम कर लेना चाहिए कि मात्र करते रहने भर से—बेईमानदारी की बातों का समर्थन भर करने से अभीष्ट परिणाम में सफलता नहीं मिल जाती। प्रामाणिकता, श्रमनिष्ठा तथा कार्य कुशलता भौतिक प्रगति के लिए आवश्यक विशेषतायें ईमानदारी के अभिन्न अंग हैं। जहाँ कहीं भी-जिस भी दिशा में इनका प्रयोग किया जायेगा, चमत्कारी परिणाम निकलेंगे और समृद्धि का पथ−प्रशस्त होगा। बाजार में निकलते ही हर व्यक्ति ऐसी दुकान की खोजबीन करता है जहाँ वस्तुएँ सही कीमत पर टिकाऊ और अच्छे स्तर की मिलें। ऐसी ही दुकानें चलती भी हैं जहाँ वस्तुएँ प्रामाणिक एवं उचित कीमत पर मिलती हैं। कितने ही दुकानों के नाम—टाइटिल लाखों-करोड़ों रुपयों में बिक जाते हैं। इसका कारण दुकानदार द्वारा उपार्जित की गई प्रामाणिकता की वह ‘साख’ होती है जो ‘टाइटिल’ के खरीददार के लिए विशेष लाभकारी सिद्ध होती है।
ईमानदारी का मार्गावलम्बन व्यक्ति और समाज दोनों ही के लिए लाभप्रद है, इस सत्य को समाजशास्त्र एवं अर्थशास्त्र के नियमों द्वारा भी समझा जा सकता है। घटिया स्तर की अनुचित कीमत पर वस्तुएँ बेचने वाले दुकानदार अथवा निर्यात करने वाली फर्मे कुछ समय तक ही दूसरों को धोखा दे सकती हैं। ठगे गए व्यक्ति उनसे दुबारा वस्तुएँ नहीं खरीदते जबकि अपनी प्रामाणिकता का सिक्का जमा लेने वालों की बिक्री दिन-प्रतिदिन बढ़ती जाती है। इस तरह बेईमान दुकानदार जहाँ अधिक कीमत लेकर सीमित वस्तुओं की बिक्री कर पाता है, उचित लाभांश लेने वाला ईमानदार दुकानदार अधिक बेच लेता है और कुल आर्थिक लाभ की दृष्टि से नफे में रहता है। उसे अतिरिक्त फायदा यह होता है कि ग्राहकों की संख्या बढ़ती जाती है। प्रकारान्तर से उसे समाज सेवा एवं देश सेवा का श्रेय भी मिल जाता है। उचित कीमत पर प्रामाणिक एवं ऊँचे स्तर की वस्तुएँ समाज को उपलब्ध करा देना एक व्यवसाय होते हुए भी समाज सेवा ही कही जायेगी। किसी भी देश की भौतिक प्रगति भी इस बात पर अवलम्बित है कि देश में उत्पादन का स्तर कैसा है तथा उनमें कितनी अधिक प्रामाणिकता जुड़ी हुई है। इस तरह ईमानदारी के अवलम्बन पर ही व्यक्ति समाज और राष्ट्र तीनों ही की प्रगति एवं समुन्नति निर्भर करती है। इस तथ्य की जितनी उपेक्षा होगी वह समाज एवं देश उतना ही पिछड़ जाएगा।
व्यक्ति, समाज और राष्ट्र तीनों ही की प्रगति में ईमानदारी कितनी अधिक लाभकारी हो सकती है इसे एक छोटे से देश जापान में देखा जा सकता है। 11 करोड़ की जनसंख्या तथा 1,43,574 वर्गमील के क्षेत्रफल वाले इस देश को द्वितीय विश्वयुद्ध ने बर्बाद कर दिया था। देश की आर्थिक व्यवस्था चरमरा सी गई थी। पर अपने कठोर पुरुषार्थ द्वारा मात्र तीन दशकों में ही जापान विश्व के मूर्धन्य सम्पन्न राष्ट्रों में जा खड़ा हुआ है। विश्व बाजार में दिनोंदिन जापान की साख देशवासियों की श्रमनिष्ठा एवं प्रामाणिकता के कारण बढ़ती ही जा रही है। अन्तर्राष्ट्रीय साझा बाजार में सर्वाधिक माँग एवं खपत जापान की विनिर्मित वस्तुओं की है। यह ख्याति उसे यों ही नहीं मिली वरन् उसने इसके लिए पूरी-पूरी कीमत चुकाई है। विश्व के मूर्धन्य व्यवसायिक राष्ट्रों के विशेषज्ञों न जापान की व्यापारिक एवं आर्थिक सफलता का रहस्योद्घाटन करने पर एक ही तथ्य पाया कि उनकी श्रमनिष्ठा एवं ईमानदारी ही बढ़ती हुई लोकप्रियता का प्रमुख कारण है।
दूसरे महायुद्ध के बाद लड़खड़ाई औद्योगिक स्थिति को पुनः स्थापित करने के लिए वहाँ के व्यापारियों एवं उद्योगपतियों ने विश्वभर के पेटेण्ड्स तथा टेक्नालाजियों को छान मारा। लक्ष्य था—कम से कम कीमत पर बढ़िया स्तर की टिकाऊ वस्तुएँ किस तरह विनिर्मित की जा सकती हैं? जापानवासी हर नई सर्वोत्तम तकनीकी को सीखने—जानने के लिए सदा उत्सुक एवं तत्पर रहते हैं। उनके क्रियान्वयन के लिए वे कठोर श्रम करते हैं। व्यक्तियों की उन्नति समाज की सामूहिक उन्नति पर निर्भर है, हर व्यक्ति का यह सुदृढ़ विश्वास है। मूर्धन्य व्यवसाइयों एवं उद्योगपतियों की नीति अपने देश की भाँति यह नहीं रहती कि शेयर होल्डरों को कितना अधिक लाभांश किया जा सकता है। अपितु यह रहती है कि लम्बे समय तक बाजार में तथा अन्तर्राष्ट्रीय क्षेत्र में अपनी व्यवसायिक प्रतिष्ठा कैसे कायम रखी जा सकती है। इसके लिए वे वस्तुओं का स्तर बढ़ाने, सुन्दर एवं टिकाऊ बनाने के लिये हर सम्भव प्रयास करते हैं। लाभांश कम से कम लेने से वस्तुओं की माँग विश्व बाजार में अधिक होगी यह ध्यान रखते हुए ही उनके मूल्य का निर्धारण किया जाता है। विनिर्मित वस्तुओं का ‘क्वालिटी कन्ट्रोल’ जापान का प्रमुख लक्ष्य है। हर कर्मचारी, हर मजदूर—अपना नैतिक कर्तव्य मानता है और उसके लिये तन-मन से प्रयत्नशील रहता है।
अपनी तकनीकी विशेषताओं के लिए कभी अमेरिका, फ्रांस, इंग्लैण्ड, जर्मनी जैसे देश विश्वविख्यात थे। वे अधिक से अधिक वस्तुओं का निर्यात भी करते थे। अन्तर्राष्ट्रीय बाजार में इन्हीं का पहले बोलबाला था किन्तु जापान ने इन सभी औद्योगिक राष्ट्रों को अब पीछे धकेल दिया है। स्वस्थ व्यावसायिक प्रतिस्पर्धा में वह सबसे आगे निकल गया है। स्थिति यहाँ तक जा पहुँची है कि उपरोक्त देशों में विनिर्मित वस्तुओं की माँग एवं निर्यात कम हो जाने से उनकी आर्थिक व्यवस्था लड़खड़ा गई है। अमेरिका एवं ब्रिटेन जैसे औद्योगिक देशों में भी जापान में बनी वस्तुओं की माँग निरन्तर बढ़ती जा रही है। एक आंकड़े के अनुसार अकेले अमेरिका में प्रतिदिन छह हजार जापानी मोटर गाड़ियों का आयात होता है। अमेरिकी कार बाजार में जापान 23 प्रतिशत का साझीदार है। बेल्जियम के एक तिहाई बाजार पर जापान ने कब्जा कर रखा है। ‘ग्रेट ब्रिटेन’ तथा स्वीडेन का हर छह गाड़ियों में से एक जापानी है। टोयोटा, माजदा, होंडा जैसी मोटर गाड़ियों की माँग जापान से विश्वभर में बढ़ती जा रही है।
अन्य छोटी-छोटी जापान की बनी वस्तुएँ सर्वोत्तम एवं सर्वाधिक प्रामाणिक मानी जा रही है। टेलीविजन, कैमरा, मोटर पार्टस्, मशीनें, घड़ियाँ तथा इलेक्ट्रानिक्स के सामान निर्यात करने में जापान अग्रणी है। विश्व का कोई भी देश ऐसा नहीं है जो स्तर की दृष्टि से जापान का मुकाबला कर सके। कम कीमत और ऊँचे स्तर के कारण ही यूरोपीय आर्थिक समुदाय के द्वारा जापान प्रति दिन सात लाख टेलीविजन सैट बेचता है। प्रति वर्ष अकेले पश्चिम जर्मनी लगभग 15 लाख टेलीविजन सैट जापान से आयात करता है। उल्लेखनीय है कि कभी पश्चिम जर्मनी इन वस्तुओं के निर्यात के लिए विश्वविख्यात था। यूरोपीय साझा बाजार के पर्यवेक्षण से प्राप्त एक रिपोर्ट के अनुसार यूरोप देश 60 प्रतिशत मशीनें जापान से खरीदते हैं। वर्ष 1980 में यूरोप में जापानी मोटर गाड़ियों की माँग कुल खपत की 5 प्रतिशत थी अब वह 25 प्रतिशत जा पहुँची है। कई यूरोपीय देशों ने तो अपनी औद्योगिक स्थिति सन्तुलित बनाये रखने के लिए अब जापानी सामानों के आयात पर कड़ा प्रतिबन्ध लगाना आरम्भ कर दिया है। व्यावसायिक प्रतिस्पर्धा में भाग लेने वाले कितने ही पश्चिमी व्यापारियों ने जापान की बढ़ती ख्याति को देखकर उसे ‘जायन्ट कार्टेल’—कहकर पुकारना आरम्भ कर दिया है। इस वाक्य का अर्थ यह है कि समूचे विश्व के उद्योग तन्त्र पर जापान हावी होता जा रहा है तथा उससे प्रतियोगिता करना असम्भव है।
यूरोपीय आर्थिक समुदाय जापान की बढ़ती लोकप्रियता से चिन्तित हो उठा है। कारण यह है कि जापान स्वयं तो वस्तुओं का दूसरा देशों से कम से कम आयात करता है पर अपनी वस्तुओं का अधिक से अधिक निर्यात विकसित औद्योगिक देशों को भी करने लगा है जिनकी कीमत तो कम होती ही है, उनका स्तर भी अधिक उत्तम होता है अपेक्षाकृत उन देशों में बनने वाली वस्तुओं के। इस तरह इन देशों द्वारा उत्पादित सामानों की तुलना में वे ही वस्तुएँ आयातित जापानी सामानों की गुणवत्ता एवं कम कीमत के कारण अधिक लोकप्रिय बन रही है।
अपने कठोर श्रम एवं बेमिसाल ईमानदारी के कारण जापान ने मात्र तीन दशकों से कुछ ही अधिक वर्षों में ही असाधारण भौतिक प्रगति की है। सामूहिक प्रगति में—देश की उन्नति में अपनी भी उन्नति सन्निहित है। जापान वासियों ने इस तथ्य को भली-भाँति समझा और उसके लिए प्रयत्न किया है। काम के प्रति अटूट निष्ठा और ईमानदारी का अवलम्बन ही समाज एवं देश की प्रगति का स्थाई आधार है, इस सत्य को जापान वासियों ने पूरी तरह साकार कर दिखाया है, परिणाम सामने है। हर व्यक्ति की व्यक्तिगत आय भी बढ़ी है। द्वितीय महायुद्ध के बाद जापान के लिये भोजन एवं वस्त्र की व्यवस्था जुटा पाना भी कठिन पड़ रहा था। आज प्रति व्यक्ति वार्षिक आय 5 हजार डालर है। समृद्धि के साथ-साथ अपनी प्रामाणिकता के कारण जापान ने असाधारण ख्याति अर्जित की है।
देश ही नहीं विश्व के मूर्धन्य समृद्ध व्यक्ति भी अपनी ईमानदारी के कारण ही आगे बढ़े हैं। टाटा, बाटा, फोर्ड, रॉकफेलर जैसे विश्व के विख्यात उद्योगपतियों ने प्रामाणिकता एवं श्रमशीलता को अपना अभिन्न सहचार बनाया और क्रमश; भौतिक क्षेत्र में आगे बढ़े। आज भी भौतिक सफलता के ये सिद्धान्त शाश्वत हैं। प्रगति का मार्ग हर किसी के लिए खुला पड़ा है बशर्ते कि वह कीमत चुकाने के लिए तैयार हो।
बेईमानी के शार्टकट द्वारा सम्पन्न बनने की अदूरदर्शिता हर दृष्टि से हानिकारक है। ऐसे व्यक्ति नीति-अनीति का भी ध्यान नहीं रखते। एक बार में ही अधिक कमाने की ललक उनसे कितने ही ऐसे कृत्य करा देती है जिन्हें अपराध की श्रेणी में रखा जा सकता है। मिलावट के धन्धे के कारण कितने ही निरपराधों को जीवन तक से हाथ धोना पड़ता है। अन्ततः लाभ उनका भी नहीं होता। अप्रामाणिकता की पोल खुलते ही हर व्यक्ति उनसे घृणा करता है और एक न एक दिन व्यवसाय ठप्प पड़ जाता है। यही बात अधिक कीमत लेने वाले वस्तुओं के निर्माण का रास्ता गिराने वाले के साथ लागू होती है। भौतिक क्षेत्र में स्थायी रूप से वे ही आगे बढ़ते हैं जो प्रामाणिक तथा ईमानदार हैं—श्रमशीलता जिनका आदर्श है। अपने देश के भौतिक क्षेत्र में पिछड़ेपन का भी कारण यही है कि श्रम की अवमानता तथा प्रामाणिकता का अभाव। दुकानदार, कर्मचारी, व्यवसायी उद्योगपति भी अपने सामाजिक दायित्वों का निर्वाह ठीक प्रकार करने लगें तो कोई कारण नहीं है कि देश की समृद्धि न बढ़े। व्यक्ति भौतिक प्रगति भी इस लक्ष्य की पूर्ति पर ही निर्भर करती है।
----***----

नीति-सदाचार की घटनाओं को भी प्रकाश में लाया जाय
*******

चोरी, डकैती, हत्या, बलात्कार और ठगी की घटनाएँ समाचार पत्रों में इतनी बड़ी संख्या में छपती हैं कि इस समय जो कुछ भी हो रहा है, जहाँ-तहाँ जो भी घट रहा है, वह गर्हित ही गर्हित है । समाज में बुराइयों के अलावा कहीं भी कुछ ऐसा नहीं दिखाई देता, जिसे शुभ और उज्ज्वल कहा जा सके, जिस पर गर्व और गौरव किया जा सके। किसी भी दिन का समाचार पत्र उठा कर देख लीजिए, इस तरह के समाचार होंगे या राजनीति की उठा पटक बयान बाजी का विश्लेषण। इन समाचारों, विवरणों और विश्लेषणों को पढ़ कर मन में यही प्रतिक्रिया होती है कि सर्वत्र अन्धेरा ही अन्धेरा छाया हुआ है। प्रश्न उठता है कि क्या सचमुच दुनिया में लूटमार, चोरी-डकैती, ठगी और जाल-साजी के अलावा कहीं कुछ भी ऐसा नहीं घटता जिस शुभ कहा जा सके?

लोग अक्सर शिकायत करते हैं कि जमाना बड़ा खराब आ गया है। इतना खराब समय है कि किसी का विश्वास नहीं किया जा सकता। जो लोग प्रतिदिन समाचार पत्र पढ़ते हैं, उनकी दृष्टि से निम्न प्रकार के शीर्षक अक्सर गुजरते होंगे—निराश प्रेमी ने अपनी प्रेमिका को छुरा घुसा दिया और खुद भी आत्म हत्या कर ली ‘‘पत्नी ने प्रेमी से मिलकर पति का जहर दे दिया अथवा गुण्डों से मरवा दिया’’। ‘‘पति न पत्नी का हत्या कर दी या नाक काट ली क्योंकि उसे पत्नी के चरित्र पर संदेह हो गया था।’’ ‘‘डाकुओं के एक दल ने गाँव पर हमला कर दिया आर 16 व्यक्तियों का जिनमें स्त्रियाँ तथा बच्चे भी थे गोली से उड़ा दिया। इसके बाद सभी लूटमार कर चलते बने।’’ ‘‘अमुक व्यक्ति ने अपनी संख्या के अधिकारियों के जाली हस्ताक्षर बना कर इतने हजार रुपये बैंक से निकलवा लिये।’’

अब तो ऐसी पत्रिकाएँ भी बड़ी संख्या में छपने लगी हैं जिनमें हर तरह के अपराधों और अपराधियों के चरित्र व जीवन विवरण को बहुत ही चटखारे लेकर छापा जाता है। इस तरह के प्रकाशित होने वाले मासिक तथा पाक्षिक पत्रों की संख्या करीब 1000 बताई गई है। इनमें से कई की प्रसार संख्या 40-50 हजार से लेकर 2-3 लाख तक है। एक प्रसिद्ध पत्रकार ने प्रकाशन नीति के इस परिवर्तन की ओर इंगित करते हुए लिखा था पिछले कुछ महीनों में अधिकाँश मासिक पत्रिकाओं की दृष्टि ने जो करवट बदली है, वह चिन्ता जनक है। इन पत्रिकाओं से प्रकाशित कहानियों और अन्य सामग्री का चयन प्रायः विदेशी पत्र पत्रिकाओं के आधार पर किया जाता है। उनका भारतीयकरण किया जाता है और यह बताने की कोशिश की जाती है कि व सारी घटनाएँ सत्य हैं। इन कहानियों का नायक आमतौर पर कोई अपराधी होता है और अपराध कथाओं को रोमांचक बना कर वीरता की शक्ल दी जाती है।
हो सकता है इस तरह की कहानियाँ किन्हीं सच्ची घटनाओं के आधार पर ही लिखी जाती हों, लेकिन प्रश्न यह है कि क्या अब प्रकाशित करने के लिए इसी तरह की सामग्री बची है। इसके अतिरिक्त सचमुच कहीं कुछ ऐसा नहीं घटता जो अनुकरणीय और अभिनन्दनीय है। क्या भारतीय दर्शन और अध्यात्म हमारे सामाजिक जीवन का रत्ती भर प्रभावित करने में असमर्थ हो गया है? इन दिनों निश्चित ही ऐसा बहुत कुछ घट रहा है जिसे अनुचित अवांछनीय और अपराध पूर्ण कहा जाए, समाज पूरी तरह तमसाच्छादित नहीं हो गया है। जीवन में अंधेरा है तो उजाला भी कम नहीं है। बहुत कुछ अशुभ और अवांछनीय घट रहा है तो ऐसी घटनाएँ भी कम नहीं है जिन पर गर्व और गौरव किया जा सके तथा यह कहा जा सके कि मनुष्यता जीवित है, धरती पर धर्म और नैतिकता, सहायता तथा मानवता जीवित है।
फिर इस पक्ष को सामने क्यों नहीं लाया जाता? जीवन और जगत् में अन्धकार तथा आलोक दानों का ही अस्तित्व विद्यमान है तो क्या कारण है कि आलोक को उपेक्षित छोड़ दिया जाता है तथा अन्धकार को इतना महत्व दिया जाता है। इसका एक कारण तो समझ में आता है कि जो स्वाभाविक होता है उसकी प्रायः उपेक्षा ही होती है। कोई कुत्ता आदमी को काट ले तो यह कोई खबर नहीं बनती किन्तु कोई आदमी कुत्ते का अपने से काटने लगे तो खबर बन जाती है। कहीं कोई मानवीय सम्वेदना को स्पर्श करने वाली घटना घटती है तो उसे अधिक से अधिक पाँच-सात लाइन में छाप कर इति श्री मान ली जाती हैं जबकि अपराध घटनाओं को लम्बे-चौड़े विवरणों के साथ प्रकाशित किया जाता है। यह नीति आलोक और अन्धकार में असंतुलन उत्पन्न करती है परिणाम स्वरूप दुनिया उससे भी ज्यादा बुरी दिखाई देने लगती है जितनी कि वह है और अच्छाई उससे भी कम अनुभव होती है, जितना कि उसका अस्तित्व है।
आवश्यकता इस बात की है इस असन्तुलन को सन्तुलन में बदला जाए और अपराधों का जितना लम्बा चौड़ा विवरण छापा जाता है। उतना ही विस्तृत विवरण मानवीय आदर्शों को प्रेरणा तथा प्रोत्साहन देने वाली घटनाओं को भी प्रकाशित किया जाए। एक बार यदि अन्धेरे पक्ष की उपेक्षा भी कर दी जाए तो कोई विशेष हानि नहीं होगी जबकि आलोक पक्ष की उपेक्षा करने से बड़ी भारी क्षति हो रही है। कहा जाए कि इस अति से लाग मनुष्यता के प्रति अपनी आस्था टूटती सी अनुभव करने लगे हैं तो भी यह अत्युक्तिपूर्ण नहीं होना चाहिए।
जीवन के इस उज्ज्वल पक्ष को सामने लाने का सिलसिला यदि चल पड़े तो सचमुच ही अनेकों असंख्यों व्यक्तियों को वह आलोक पूर्ण पथ अपनाने की प्रेरणा मिलेगी। यह नहीं भूलना चाहिए कि आलोक अन्धकार को दूर करता है और जीवन को जीने योग्य बनाता है। सुबह की रोशनी में रात की कालिमा भूल जाती हैं। जीवन का उज्ज्वल पक्ष यदि सामने आने लगे तो मनुष्यता के प्रति आस्था को नया जीवन और नया प्राण मिलता है। फिर यह दुनिया उतनी बुरी नहीं दिखाई देती और उसमें रस बना रहता है। प्रकाश की सुनहरी किरणें किसे अच्छी नहीं लगती बसन्त की बयार किसे स्फूर्त नहीं करती।
जीवन के उज्ज्वल पक्ष को सामने लाने की आवश्यकता समझ लेने के बाद प्रश्न यह उठता है कि इसके लिए किया क्या जाए? प्रेस और प्रकाशन तो स्वतन्त्र हैं। सबकी अपनी-अपनी नीतियाँ है और वे इन नीतियों के अनुसार ही संचालित हैं। इसलिए उन्हें बदलना तो अपने हाथ की बात नहीं किन्तु पाठक उन पर दबाव तो डाल ही सकते हैं। प्रत्येक जागरुक और विचारशील व्यक्ति को चाहिए कि वे अपने क्षेत्र में प्रचलित समाचार पत्रों के सम्पादकों से प्रेरणा और प्रकाश प्रदान करने वाली घटनाएँ प्रकाशित करने का अनुरोध करें। एकाध दो व्यक्ति इस तरह का अनुरोध करें तो इसे टाला भी जा सकता है, जब बड़ी संख्या में पाठक इस तरह का अनुरोध करेंगे तो सम्पादकों के लिए इसकी उपेक्षा कर पाना लगभग असम्भव ही होगा। आखिर सम्पादक इसी बहाने से तो इस तरह की घटनाओं को महत्व देते हैं कि पाठक यही माँगता है। पाठक जब इसके विपरीत अनुरोध करेंगे तो सम्पादकों के भीतर विद्यमान नैतिक चेतना अनुकूल स्थिति उत्पन्न करेगी।
जो पत्रिकाएँ केवल अपराध कथाओं पर ही जिन्दा हैं, उनको पढ़ने मँगाना या अपने परिवार के किसी सदस्य के हाथ में जाने देना एकदम रोका जाना चाहिए। उनसे भी अनुरोध किया जा सकता है कि वे अपराध कथाओं के स्थान पर आदर्शवादी, चरित्र निर्माण की प्रेरक कथाएँ प्रकाशित किया करें। उससे किसी की ग्राहक संख्या घटेगी नहीं। प्रमाण के तौर पर अपने मिशन की पत्रिकाओं का उदाहरण दिया जा सकता है।
आदर्शवादी प्रेरणाएँ प्रदान करने वाली घटनाओं को सामने लाने के लिए सहकारी आधार पर स्थानीय प्रकाशन योजनाएँ भी बनाई जा सकती हैं। प्रस्तुतिकरण ठीक बन पड़े तो उनकी सफलता में जरा भी संदेह नहीं है। फिर और लोग भी उसका अनुकरण कर सकते हैं। इस प्रकार जीवन का उज्ज्वल पक्ष सामने लाने के लिए कई प्रयास किये जा सकते हैं। ये आवश्यक भी हैं क्योंकि जीवन का उज्ज्वल पक्ष मन का स्फूर्ति देता है और हृदय में उर्मियाँ उत्पन्न करता है। वह अन्तःकरण की मन्द ध्वनि को मुख-करता है। आवश्यकता केवल इसी बात की है कि इसके महत्व को समझा जाए और उस आलोक को प्रस्तुत किया जाए जिसमें अंधकार को निगलने की अखण्ड शक्ति भरी हुई है।
----***----

लोकरंजन को सत्प्रवृत्ति संवर्धन में नियोजित किया जाय
*******

जर्मनी में शासन सत्ता की बागडोर सँभालते ही हिटलर ने शिक्षा शास्त्रियों, राजनेताओं, विचारकों तथा मनोवैज्ञानिकों का एक सम्मेलन बुलाया। लक्ष्य था—देश को एक निश्चित तरह की विचारधारा में रंगने के लिये कौन-सा माध्यम सर्वाधिक प्रभावशाली हो सकता है? इस विषय में परामर्श लेना। घण्टों विचार-विमर्श होता रहा। अन्ततः सभी इस निष्कर्ष पर पहुँचे कि कम समय में जनमानस में एक विशेष प्रकार की विचारधारा भरने के लिये सबसे सशक्त और सफल मनोवैज्ञानिक माध्यम वह हो सकता है जो दृश्य घटनाक्रमों पर आधारित हो। तब तक विश्व रंगमंच पर सिनेमा लोकरंजन के लिये एक लोकप्रिय तंत्र के रूप में आ चुका था और दिन-प्रतिदिन उसके प्रति लोगों का आकर्षण बढ़ता ही जा रहा था। हिटलर को ऐसा लगा जैसे जिस बात के लिये वह चिन्तित था, उसका समाधान मिल गया हो। ‘उसने सिनेमा के राष्ट्रीयकरण के लिये तुरन्त आदेश दे दिया। देश के निर्माण की उसकी जैसी परिकल्पना थी, क्रियान्वयन के लिये उसने सिनेमातंत्र का भरपूर उपयोग किया। दृश्य, श्रव्य सभी माध्यमों से पूरे जर्मनी में नाजीवाद की उपयोगिता सिद्ध करने के लिये सर्वत्र प्रयास चल पड़े। जिस कार्य में उसे कई दशक लग सकते थे वह कुछ वर्षों में पूरा हो गया। ऐसा मनोवैज्ञानिक वातावरण बनकर तैयार हुआ कि जर्मनी का बच्चा-बच्चा नाजीवाद के रंग में रंग गया। हिटलर ने जैसा चाहा कुछ ही समय में देश को वैसा बनाने में सफल हो गया।
विश्व में पहली बार यह अनुभव किया गया कि लोकरंजन के सीमित उद्देश्यों की पूर्ति के लिए प्रयुक्त होने वाला यही साधन इतना समर्थ और नवनिर्माण की भूमिका संपन्न कर सकने में सफल हो गया। तब से लेकर अब तक विभिन्न देशों ने दृश्य माध्यमों एवं सिनेमा तंत्र का उपयोग समय-समय पर विभिन्न प्रयोजनों के लिये किया है। कम्युनिस्ट देश ब्रेनवाशिंग हेतु— कम्युनिज्म के विचारों में राष्ट्र को रंगने के लिए अनेकों प्रकार के प्रयास इस तन्त्र के माध्यम से करते हैं और पूँजीवादी देश पूँजीवाद की सार्थकता सिद्ध करने के लिये तदनुरूप वातावरण बनाने का प्रयत्न करते हैं। अनेकों देशों में शिक्षा को अधिक प्रभावशाली बनाने के लिये टेलीविजन, सिनेमा आदि का प्रयोग होने लगा है। रूप ने तो अपने देश से अशिक्षा का निवारण ही इसी के द्वारा किया।
भारत ही एक ऐसा देश है जहाँ सिनेमा मात्र लोक-रंजन का साधन बनकर रहा है। लोकरंजन भी ऐसा जिससे कोई प्रेरणा कोई दिशा नहीं मिल पाती है। उल्टे सिनेमा से दुष्प्रवृत्तियों को बढ़ावा अधिक मिला है। इस सत्य से कोई भी विचारशील इनकार नहीं कर सका कि देश के किशोरों—युवा पीढ़ी को दिग्भ्रान्त करने में सिनेमा ने अहम् भूमिका निभाई है। मूर्धन्य विभूतियाँ इस क्षेत्र में काम कर रही हैं। विद्वानों, कलाकारों की एक फौज सिनेमा निर्माण के कार्यों में संलग्न है। चाहती तो देश के नवनिर्माण में भी भारी सहयोग दे सकती थी; पर संकीर्ण स्वार्थों में लिप्त होने के कारण देश को उस योगदान से वंचित रहना पड़ रहा है।
अनुमानतः पूरे देश में 10 हजार सिनेमाघर हैं तथा प्रतिदिन लगभग एक करोड़ व्यक्ति सिनेमा देखते हैं। भारत में सिनेमा की लोकप्रियता का अनुमान इस बात से लगाया जा सकता है कि विश्व का एक गरीब राष्ट्र होते हुए सर्वाधिक फिल्में यहाँ बनती हैं। कभी यह श्रेय जापान और अमेरिका को प्राप्त था पर वे भी इस दिशा में भारत से पीछे रह गये हैं। जबकि उनकी आर्थिक स्थिति अपने देश की तुलना में कई गुनी अच्छी है। उनके समक्ष रोटी जैसी उदर पोषण के अनिवार्य साधनों की कमी नहीं है। अपने यहाँ 50 प्रतिशत व्यक्तियों को एक समय ही भोजन उपलब्ध हो पाता है । अमेरिका में प्रति व्यक्ति औसत वार्षिक आय सात हजार आठसौ नब्बे डालर है तथा जापान में पाँच हजार डालर है इसकी तुलना भारत में प्रति व्यक्ति औसत वार्षिक आय मात्र 1200 रुपये (लगभग 130 डालर) है। जिससे पेट भरना भी मुश्किल पड़ता है। ऐसी स्थिति में विरोधाभास यह कि अपना देश फिल्मों के निर्माण में सबसे आगे है।
अपने यहाँ 19 प्रमुख भाषाओं में फिल्में बनती हैं—हिन्दी, अंग्रेजी, बंगला, भोजपुरी, गुजराती, पंजाबी, मराठी, नेपाली, उड़िया, सिन्धी तामिल, मलयालम, कोंकणी, डोंगरी, मणिपुरी, तेलुगू, असमिया तथा कन्नड़। 60 हजार व्यक्ति सिनेमा उद्योग में लगे हैं। 1950 के बाद फिल्म निर्माण की दिशा में उत्तरोत्तर वृद्धि हुई है। सन् 1950 से लेकर 1979 के विभिन्न वर्षों में बनने वाली फिल्मों की संख्या इस प्रकार थी—1951 में 219, 1956 में 295, 1961 में 303, 1966 में 316, 1971 में 433, 1976 में 507, 1977 में 557, 1978 में 619 तथा 1979 में 714 (अर्थात् प्रतिदिन 2) भारत के उपरोक्त आंकड़ों के अनुसार यह स्पष्ट हो जाता है कि फिल्म निर्माण की दिशा में हर वर्ष वृद्धि हो रही है। ये फिल्में 19 भाषाओं में विनिर्मित तथा पूरे देश में प्रदर्शित होती हैं।
अधिक परिमाण में फिल्में बनना सार्थक तब सिद्ध होता है जब नवसृजन की प्रेरणायें उभारती—देश के समक्ष प्रस्तुत अनेकानेक सामाजिक, आर्थिक, पारिवारिक समस्याओं के समाधान में सहयोग देतीं। पर इस दृष्टि से देखने पर निराशा ही हाथ लगती है। मूर्धन्य विशेषज्ञों का मत है कि इतनी दिशाविहीन—निरुद्देश्य फिल्में किसी भी देश में नहीं बनतीं, जितनी कि भारत में। ऐसा अनुमान है कि भारत में बने चलचित्रों में से 95 प्रतिशत ऐसे होते हैं जिनसे दर्शकों को कोई सृजनात्मक प्रेरणा नहीं मिलती। इनमें से अधिकाँश मानवी कुत्साओं को भड़काते—दुष्प्रवृत्तियों को उभारते हैं। दर्शकों में से बहुतायत ऐसों की होती है जिनमें मौलिक चिन्तन का अभाव होता है। इनमें भी अपरिपक्व मस्तिष्क वाले किशोरों तथा युवा पीढ़ी की संख्या अधिक होती है। जिनमें जोश तो होता है पर होश नहीं। अपना भला-बुरा सोचने तथा उपयोगी विचारों के बीच चुनाव की क्षमता न होने से अन्तः भटकाव ही हाथ लगता है। मनुष्य की सहज प्रवृत्तियाँ निम्नगामी होती हैं। अभीष्ट प्रेरणा पाकर उन्हें पतन की ओर बढ़ने में सहयोग मिलता है। युवा मस्तिष्क अधिक संवेदनशील होता है। जैसी उसे प्रेरणा मिलती है उसी ओर वह चल पड़ता और वैसी ही गतिविधियाँ अपनाने लगता है। युवावर्ग में अपराध की प्रवृत्ति बढ़ रही है। नैतिकता का बुरी तरह अवमूल्यन हुआ है। कहना न होगा कि सिनेमातंत्र ही इस अवमूल्यन के लिये सबसे अधिक दोषी है।
नैतिक और चारित्रिक पतन का यह एक पक्ष हुआ जिसके लिए सिनेमा सर्वाधिक जिम्मेदार है। हानि के अन्य पक्षों पर तो कम व्यक्तियों का ही ध्यान जा पाता है। मनीषियों ने समय को सर्वोपरि सम्पदा माना है। प्रतिदिन देश की एक करोड़ जनशक्ति सिनेमा देखती है। लगभग तीन घण्टे फिल्म देखने में लगते हैं। घर से आने जाने में भी एक घण्टे से कम समय नहीं लगता है। इस तरह एक फिल्म देखने में कुल चार घण्टे का समय आसानी से खर्च हो जाता है अर्थात् 8 घण्टे श्रम दिन के हिसाब से आधा दिन। एक बार सिनेमा जाने में एक व्यक्ति अपना आधा श्रम दिन बेकार गँवाता है। एक करोड़ व्यक्ति प्रतिदिन के हिसाब से लगभग 4 घण्टे प्रतिदिन (श्रम के घण्टे) अर्थात् 50 लाख श्रमदिनों की बर्बादी होती है।
सिनेमा देखने वालों में से हर स्तर के व्यक्ति होते हैं—अच्छे पदों पर काम करने वाले भी तथा छोटे-बड़े कर्मचारी, मजदूर और विद्यार्थी भी। योग्यता के अनुरूप किसी के समय की कीमत अधिक हो सकती है, और किसी की कम भी। औसतन एक व्यक्ति की दैनिक मजदूरी 20 रुपये भी माना जाय तो प्रतिदिन सिनेमा देखने में गँवाये गये 50 लाख श्रमदिनों की कीमत 10 करोड़ रुपये होती है। न्यूनतम सिनेमा देखने का खर्च प्रति व्यक्ति तीन रुपये भी माना जाय तो एक करोड़ व्यक्तियों का प्रतिदिन तीन करोड़ रुपयों और भी जुड़ जाता है अर्थात् प्रतिदिन नकद पैसों तथा समय की क्षति जोड़ने पर 13 करोड़ रुपये होते हैं। इस तरह एक करोड़ व्यक्तियों के सिनेमा देखने से लगभग 13 करोड़ रुपये प्रतिदिन व्यर्थ जाते हैं। एक माह में यह खर्च तीन अरब 90 करोड़ तथा एक वर्ष में लगभग 46 अरब 80 करोड़ रुपये आता है। प्राप्त आंकड़ों के अनुसार सिनेमा उद्योग से वर्ष 1975 में 2 अरब 25 करोड़ की आमदनी हुई। प्रचलित मान्यता के अनुसार आमदनी का नकद पैसे के रूप में लाभ कहते हैं पर अर्थशास्त्रियों का मत है कि पैसे और समय की बचत कर लेना भी लाभ के अन्तर्गत आता है। सिनेमातंत्र से जितनी आमदनी होती है; उसकी तुलना में समाज की हुई बर्बादी का औसत कई गुना अधिक है। उस बर्बादी को रोक लिया जाय तो आमदनी का नया स्रोत धन की बचत और समय का सदुपयोग द्वारा निकल सकता है।
सिनेमा इस युग में एक नये जादू की तरह आया है। उसने कोमल भावना वाले उदीयमान नवयुवकों को अपने सम्मोहन पाश में कस कर जकड़ा है। यह रास्ता मनोरंजन जन साधारण को अच्छा लगा है और एक प्रकार से सर्वत्र उसका स्वागत हुआ है। संगीत सम्मेलन, कवि सम्मेलन, अभिनय, नृत्य, नाटक आदि के क्षेत्र सिकुड़ते-सिकुड़ते मरणासन्न होते जा रहे हैं, सब की आत्मा धीरे-धीरे सिनेमा में समाती चली जा रही है। विज्ञान का यह जादू जन-मानस पर सीधा प्रभाव डाल रहा है और उसकी गहरी छाप पड़ रही है। कला की चर्चा करनी हो तो अब सिनेमा को प्रमुख स्थान देना पड़ेगा। नई पीढ़ी की मनोभूमि कोमल तो होती ही है, जिस प्रकार उसे ढाले जाने का प्रयास किया जाता है, उसी ढाँचे में ढलती चली जाती है। सिनेमा आज यही कर रहा है। नेता की अपेक्षा अभिनेता बनने का आकर्षण नई पीढ़ी में प्रबल होता जा रहा है।
स्पष्ट है कि सिनेमा यदि आदर्शवादी विचारणाओं और भावनाओं को ही चित्रित कर रहा होता तो स्वास्थ्य मनोरंजन के साथ लोकमंगल की आशाजनक सम्भावनायें प्रस्तुत कर सकता था। पर ‘मरे के मारे शाह मदार’ वाला दुर्भाग्य यहाँ भी आ विराजा। हजार वर्ष की पराधीन, पिछड़ी और पथ भ्रष्ट कौम को स्वस्थ मार्ग दर्शन देने की अपेक्षा सिनेमा उल्टी दिशा में ही घसीटने लग पड़ा। अपने फिल्मों में जो कथानक, अभिनय, गायन, नृत्य, होते हैं उनमें प्रेरक प्रसंग तो यदाकदा ही दिखाई देंगे। अधिकतर कामुकता, अश्लीलता, उग्रता, उच्छृंखलता एवं पशु प्रवृत्ति को भड़काने वाले प्रसंग ही मिलेंगे। इन्हें रुचि पूर्वक देखने वाली जनता किधर चल रही है, इसे सहज ही परखा जा सकता है। सर्व साधारण में विशेषतया नवयुवक नवयुवतियों में जो चर्चा न करने योग्य दुष्प्रवृत्तियाँ आंधी-तूफान की तरह पनप रही हैं और जिनकी प्रतिक्रिया अगले दिनों प्रचुर मात्रा में घटित होने वाली है, अवांछनीय घटनाओं के रूप में सामने आ रही है, उसे हमारा एक दुर्भाग्य ही कहना चाहिए। रेडियो दिन भर सिनेमा के गीत गाता है, हम सब उन्हीं को गुन-गुनाते हैं, लाउडस्पीकरों से यह सुनाई पड़ता है। सिनेमा संगीत ही वस्तुतः आज का युग गायन बन गया है।
अतः सिनेमा माध्यम की उपेक्षा नहीं की जा सकती। उसने लोकरंजन के प्रधान माध्यम की स्थिति प्राप्त करली है। वह अति सशक्त ‘मास-मीडिया’ बन गया है। गरीब-अमीर, देहाती-शहरी, पढ़े, बिना पढ़े, सभी उस मनोरंजन का लाभ लेना चाहते हैं।,

क्या उस माध्यम द्वारा लोक रुचि का परिष्कार हो रहा है। नहीं, वह कामुकता और शृंगार की दुष्प्रवृत्तियों को उद्दीप्त कर मनुष्य की पशु-प्रवृत्तियों को भड़का रहा है। मध्य युगीन सामन्तवाद इसके लिए बदनाम रहा है। पर उन दिनों वह विकृति खुले रूप में अमीर उमरावों, सत्ताधारियों के बीच ही प्रचलित और प्रतिष्ठित थी अब वह इस प्रकार सीमित नहीं, सिनेमा उसे विशाल पैमाने पर फैला रहा है।
सभी फिल्मों में और चाहे जो कुछ कथानक या अन्य नाम मात्र को रहे किन्तु कामुकता, भड़काने वाले अंश उनमें अनिवार्य रूप से जुड़े होंगे। इससे बाल-वृद्ध नर-नारी सभी प्रभावित होते हैं और वासना तथा विद्रूपता के शिकार होते हैं। उससे शारीरिक और मानसिक व्यभिचार की लहर उमड़ती है। इस असंयम का प्रभाव शारीरिक स्वास्थ्य, मानसिक सन्तुलन, नर-नारी के बीच शालीनता की दृष्टि, पारिवारिक निष्ठा, लोक मर्यादा आदि सभी पर अत्यन्त ही विघातक पड़ता है। कामुकता का उद्दीपन वस्तुतः नारी की उत्कृष्टता का वीभत्स तिरस्कार है। एकान्त मिलन के गुह्य कक्ष में जो हाव-भाव, सम्भाषण गायन, अभिनय क्रिया कलाप पति-पत्नी तक सीमित रखे जाने चाहिए और उसमें भी प्रजनन की आवश्यकता पर ही वह उद्दीपन होना चाहिए, खेद है कि वह गुप्त प्रकरण चौराहे पर दिखाये और सुनाये जाने का विषय बन गया है। जो प्रसंग सम्वाद अपनी संस्कृति में गुह्य माने गये हैं और जिन्हें छोटे-बड़े के साथ बैठकर शालीनता पूर्वक नहीं देख सकते। अब वे निर्लज्ज अभिव्यंजना के लिए खुले छोड़ दिये हैं। बाप-बेटी, बहिन-भाई साथ-साथ उन्हें देखते हुए संकोच नहीं करते। यह संकोच व्यतिरेक न जाने पारिवारिक परिजनों के रिश्ते भी जीवित रहने देगा कि नहीं। मर्यादायें टूटी तो पशुता उभरी, पशुओं में बाप बेटी, भाई बहिन, माँ बेटे के बीच प्रजनन का कोई बन्धन नहीं। मनुष्य ने शालीनता और मर्यादा की पवित्रता पर प्रतिबन्ध अपने ऊपर लागू करके पशुओं से ऊँची समाज बनाई है। यदि उसे इस तरह तोड़ा जाता रहा—जैसा कि आज का सिनेमा तोड़ रहा है तो अगले दिनों उन मर्यादाओं का कुछ अस्तित्व बचा रहेगा या नहीं यह कहना कठिन है।
लोकरंजन के इन माध्यमों का प्रवाह निम्नगामी होकर अगणित समस्याओं को जन्म दे सकता है। विगत दिनों एक ऐसा ही उदाहरण सामने आया पेरिस का ओलम्पिया म्यूजिक हाल श्रोताओं से खचाखच भरा था। संगीत का कार्यक्रम आरम्भ हुआ। मधुर स्वर लहरी के मादक प्रभाव से श्रोतागण झूमने लगे। अचानक एक विलक्षण घटना घटी। संगीत की धुन बदली। म्यूजिक कार्यक्रम में उस धुन को बजाये जाने का वह पहला अवसर था। शान्तचित्त दर्शक जो संगीत प्रोग्राम को सुनने में तल्लीन थे, उस परिवर्तित धुन को सुनकर बेचैनी अनुभव करने लगे। उनकी उत्तेजना बढ़ती ही गयी और अनियंत्रण की स्थिति में जा पहुँची। पागलों की तरह श्रोता अपनी-अपनी कुर्सियों को छोड़कर एक दूसरे से संघर्ष पर उतारू हो गये। हाल की कुर्सियाँ उन्होंने फाड़ एवं तोड़ डाली और खिड़कियों में लगे शीशों को चकनाचूर कर दिया। प्रोग्राम सुन रही महिलाएं भी अपना मनःसन्तुलन खो बैठीं और उत्तेजना की स्थिति में स्वयं अपने वस्त्र फाड़ने-चीरने लगी। निर्वस्त्र अवस्था में उनके चीखने-चिल्लाने से हाल गूँज उठा। देखते ही देखते म्यूजिक हाल में अच्छा खासा हंगामा खड़ा हो गया आक्रामक आचरण के कारण श्रोताओं में से अधिकांश घायल हुए। संगीत आयोजकों को बिगड़ती हालत पर काबू पाने के लिए मदद के लिए पुलिस, बुलानी पड़ी। तब कहीं जाकर स्थिति पर नियन्त्रण पाया जा सका। घायल व्यक्तियों को अस्पताल की शरण लेनी पड़ी।
घटना के कारणों की खोज बीन आरम्भ हुई। संगीत आयोजकों के ऊपर घायलों के सगे सम्बंधियों ने हर्जाने के लिए मुकदमा दायर किया। जाँच पड़ताल के दौरान संगीत की धुन की परीक्षा की गयी तो मालूम हुआ कि सारी घटनाओं के लिए जिम्मेदार वह उत्तेजक धुन थी जो पहली बार प्रयोग के तौर पर बजायी गयी थी। रॉक एन्ड पॉप के सम्मिलित स्वरूप से बनी उस संगीत धुन को बजाने पर शासन द्वारा पाबन्दी लगा दी गयी।
ध्वनि विज्ञान के विशेषज्ञों ने अपना निष्कर्ष प्रस्तुत करते हुए कहा कि मनुष्य के स्नायु संस्थान को असाधारण रूप से उत्तेजित करने में वह धुन समर्थ है, जिस पिच और फ्रीक्वेन्सी पर वह धुन तैयार की गयी है, वे मन एवं मस्तिष्क पर भारी दुष्प्रभाव डालते हैं। आक्रामक एवं कामुक मनोवृत्ति को भड़काने में वह विशेष रूप से सहायक है। इस घटना से वैज्ञानिकों को संगीत विद्या पर गहन शोध की प्रेरणा मिली। तालबद्ध, लयबद्ध अनेकानेक ध्वनियों एवं धुनों का प्रयोग परीक्षण किया गया तो मालूम हुआ कि उनमें दोनों तरह की सामर्थ्य विद्यमान है। संगीत शारीरिक स्वास्थ्य और मनःविकास का श्रेष्ठ माध्यम बन सकता है और मानसिक असन्तुलन का कारण भी। ताल, लय के उतार चढ़ाव फ्रिक्वेन्सी तथा धुन में परिवर्तन करके संगीत द्वारा रचनात्मक और ध्वंसात्मक दोनों ही तरह के प्रयोजन पूरे किये जा सकते हैं।
संगीत आदि काल से ही मनुष्य के साथ जुड़ा है तथा मानसिक तुष्टि का लक्ष्य अपने सुमधुर तरंगों द्वारा पूरा करता रहा है। दैनन्दिन अन्य आवश्यकताओं की भाँति आन्तरिक परितृप्ति में संगीत का असाधारण महत्व है। बांसुरी, बीन, शहनाई, सितार की मादक धन अनायास ही हर किसी को आकर्षित करती तथा उनके मन मस्तिष्क और हृदय को पुलकित, प्रमुदित करती है। पर्व, त्यौहारों संस्कारों से लेकर जीवन के हर खुशी एवं शोक के अवसर पर गायन एवं वादन की परम्परा है। यह स्वस्थ परम्परा मनुष्य की मानसिक शक्तियों के विकास में सहायक है।
कहा जा चुका है कि लोकरंजन का यह सशक्त माध्यम रचनात्मक और ध्वंसात्मक दोनों ही प्रयोजन पूरा कर सकता है। साहित्य, चित्रकला की भाँति संगीत जैसे तन्त्र का पिछले कुछ दशकों से भारी दुरुपयोग हो रहा है। पश्चिमी देशों का बढ़ता हुआ प्रभाव संगीत के उस स्वस्थ और सृजनात्मक स्वरूप को नष्ट कर रहा है जो मानवी विकास में विशेष रूप से सहायक सिद्ध हो सकता है। पश्चिमी देशों में कुत्सित भावना को भड़काने वाला संगीत अत्यन्त लोकप्रिय हुआ है जिसने युवा पीढ़ी का उच्छृंखल स्वेच्छाचारी बनाने में विशेष भूमिका निभायी है। दो दशक पूर्व अमेरिका में सर्व प्रथम विल हेेले एन्ड काँमट्स नामक नृत्य संगीत की एक मन्डली तैयार हुई जिसने ऐसी संगीत की परम्परा आरम्भ की। दिग्भ्रांत युवकों, युवतियों ने उसे विशेष रूप से पसन्द किया। आविष्कारक हेले की ख्याति बढ़ी। वह रेडियो स्टेशन पर इलैक्ट्रिक गिटार तथा सैक्सोफोन नामक वाद्य यन्त्र पर संगीत की शिक्षा देने लगा। नाम के अनुरूप सैक्सोफोन वाद्ययन्त्र की यह विशेषता है कि वह सैक्स भावना असाधारण रूप से बढ़ा देता है क्रमशः इस उत्तेजक संगीत की लोकप्रियता बढ़ती ही गयी और कुछ ही समय में अमेरिका की गली-गली में उसकी धूम मच गयी। पॉप-पॉप की तेज आवाज के कारण यह संगीत पॉप संगीत के नाम से विख्यात हुआ जबकि इसका वास्तविक नाम ‘वैवोपालु पॉप’।
इस संगीत की बढ़ती हुई लोक प्रियता को देखकर ओहियो राज्य के एक संगीतज्ञ ने एक नयी तर्ज बनायी और उसका नाम दिया ‘मून डॉग रॉक’ एन्ड रॉल जिसमें युवा वर्ग अपनी सुध-बुध भुलाकर स्वच्छंद आचरण एवं वीभत्स चेष्टाएँ करते हुए नृत्य करते थे। युवकों में बढ़ती उद्दण्डता, उच्छृंखलता तथा स्वेच्छाचार की प्रवृत्ति ने अमेरिका के विचारशील वर्ग का ध्यान आकर्षित किया। पर उनके अनेकों प्रकार के प्रयासों के बावजूद भी उन पर रोकथाम नहीं हो सकी। संगीत के माध्यम से स्वच्छंदता बाद का जो स्वरूप एक बार प्रकट हुआ वह फूलता और फलता गया। उससे निकले विष बीज देश की सीमाओं को लांघकर अन्य प्रगतिशील देशों में जा पहुँचे और जनमानस की प्रसुप्त हीन वृत्ति का खाद पाकर अंकुरित विकसित होने लगे। पश्चिमी देशों में शरीर और मन में उत्तेजना भरने वाले संगीत की इन दिनों धूम है। फिल्में तो इसके बिना सफलता नहीं प्राप्त करतीं।
पिछले कुछ वर्षों से भारतीय सिनेमा निर्माताओं ने भी फिल्मों की सफलता एवं धनोपार्जन के लिए उस संगीत नृत्य एवं वादन का अन्धानुकरण आरम्भ कर दिया है जो जन मानस की हीन वृत्तियों को जमाने और उत्तेजित करने की भूमिका निभाते हैं। एक रिपोर्ट के अनुसार विगत दो वर्षों में भारत में जितने सिनेमा बने उनमें से नब्बे प्रतिशत में किसी न किसी रूप में ऐसे संगीत एवं नृत्य का समावेश था। अब वह संगीत सिनेमा जगत तक ही सीमित नहीं रहा है। भारत के बड़े शहरों में कितने ही नाइट क्लब एसोसिएशन, बार खुल चुके हैं जिनकी रोजी रोटी मात्र ऐसे उत्तेजक अश्लील गायन, वादन एवं नृत्यों के द्वारा चल रही है।
अपने देश के संगीत नाद ब्रह्म की साधना का प्रयोजन पूरा करता रहा है। उसकी सुमधुर , सौम्य स्वर लहरी शारीरिक, मानसिक एवं आत्मिक विकास में आज भी सहायक हो सकती है। पर तब, जबकि संगीत का पावन स्वस्थ स्वरूप प्रचलन में रहे, मनोरंजन के नाम पर अश्लीलता को बढ़ाने वाले आधुनिक उत्तेजक, वीभत्स गायन, वादन और नृत्य की रोकथाम हो। इस दिशा में उन स्वर साधकों और कला के पुजारियों का भी सहयोग आवश्यक है जो मात्र पैसे के लिए संगीत की शक्ति को अश्लीलता अभिवृद्धि में नियोजित कर रहे हैं उनका भी कर्तव्य है कि अपनी कुचेष्टा को रोकें।
संगीत की प्रभावोत्पादक क्षमता सर्व विदित है। मनुष्य तो क्या पशु पक्षी तक संगीत की सुमधुर ध्वनि पर थिरकने लगते हैं तथा उस प्रभाव से प्रकृति प्रदत्त स्वभाव के विपरीत आचरण करते देखे जाते हैं। इतिहास की प्रख्यात घटना है कि मुगल शासक अकबर किसी कारण से तत्कालीन प्रसिद्ध लोक कवि माघ से क्रुद्ध हो गया था। आवेश की स्थिति में उसने सेनापति को आदेश दिया कि माघ को दूसरे दिन भरे दरबार के सामने मदमस्त हाथी से कुचल दिया जाय। सभासदों को राजा का निर्णय अनुचित जान पड़ा। पर विरोध कौन करता? विरोध का अर्थ था स्वयं के लिए आपत्ति मोल लेना। पर राजा के अनुचित निर्णय से एक बेगुनाह और देश का महान कवि मारा जाय सभासदों को उचित न लगा। महामन्त्री सहित सभासदों की एक गुप्त सभा राजा की अनुपस्थिति में हुई। माघ के बचाव के लिए क्या किया जाना चाहिए, राज्य के मूर्धन्य सदस्यों ने विचार विमर्श किया। लम्बी मंत्रणा के बाद आम सहमति इस बात पर हुई कि संगीत सम्राट तानसेन की मदद ली जाय। योजना गुप्त रखी गयी तथा यह निश्चय हुआ कि जिस समय क्रुद्ध हाथी माघ को मारने के लिए छूटे ठीक उसी समय तानसेन अपनी संगीत लहरी छेड़े । निर्धारित समय पर दूसरे दिन हाथी हुँकार भरते माघ को मारने चला। इसी बीच विलक्षण घटना घटी। तबले के ध्रुपद ताल की तरंगित ध्वनि लहरी ने हाथी को सम्मोहित कर दिया। बढ़ते हुए उसके कदम रुक गये। वह उसी स्थान पर शराबी की भाँति झूमने और नृत्य करने लगा। आये दर्शक भी मन्त्र मुग्ध बने इस अविश्वसनीय दृश्य को देख रहे थे। पर जब तक संगीत चलता रहा हाथी अपनी स्थान से टस से मस नहीं हुआ। अकबर को पूरी बात मालूम हुई। साथ ही अपने गलत निर्णय का भान भी हुआ। संगीत की चमत्कारी शक्ति के कारण पागल हाथी से महान कवि की रक्षा हुई।
बैजू-बाबरा के सम्बन्ध में प्रख्यात है कि जब वह रागनियां छेड़ता था, तो तपती धूप में भी घने बादल आकाश में मण्डराने लगते और वर्षा आरम्भ हो जाती थी। दीपक राग की उच्चस्तरीय सिद्ध के अभ्यास से बुझे हुए दीपकों को भी अपने आप जल उठना होता था। अब तो वे घटनाएँ मात्र किम्वदन्ती बन कर रह गयी हैं। ऐसे नादयोगी अब कहीं नहीं मिलते। तो भी संगीत की शक्ति का अस्तित्व भले बुरे रूपों में एक शक्ति के रूप में आज भी संसार में मौजूद है।
अन्तः सम्वेदनाओं को उभारने में कला साहित्य भाषण उद्बोधन की उपेक्षा संगीत कहीं अधिक समर्थ होता है। विचार अभिव्यक्ति के अन्य माध्यम विचार जगत् को प्रभावित कर पाते हैं, पर संगीत की पहुँच अन्तःकरण के मर्मस्थल तक है। समस्त कलात्मक विभूतियों में उसे सर्वश्रेष्ठ माना गया है। बीन की मधुर ध्वनि हर किसी को आकर्षित करती है। विषैले सर्प तक उस आवाज से मन्त्र-मुग्ध होकर दौड़ते हुए चले आते हैं। रणभेरी की आवाज सुनकर सैनिकों ही नहीं सामान्य मनुष्यों में भी वीरता एवं साहस के भाव संचरित होने लगते हैं। शहनाई की भावुकता प्रख्यात है। विवाह जैसे पुनीत अवसर पर अन्य वाद्य यन्त्रों की तुलना में उसे अधिक महत्व दिया जाता है। संगीत शास्त्र के मर्मज्ञों का मत है कि शहनाई की मादक ध्वनि नये जीवन में प्रविष्ट करने वाले युगल की भावनाओं को तरंगित करती तथा जीवन पर्यन्त परस्पर एक अविच्छिन्न सूत्र में बंधे रहने के लिए सूक्ष्म प्रेरणा तथा प्रभाव छोड़ती है। स्वर के उतार चढ़ाव, गति एवं क्रम को बदल देने से कितना आश्चर्यजनक परिवर्तन हो जाता है यह संगीत में देखा जा सकता है। शहनाई विवाह के सुअवसर पर बजायी जाती और मृत्यु जैसे शोकावसर पर भी। पर एक में नव जीवन का उत्साह-उमंग उमड़ता है। जबकि दूसरे में सभी शोकातुर हो उठते हैं। मृत्यु पर बजने वाली शहनाई कितनों को रुला देती है।
संगीत न केवल विद्या है वरन् एक महाशक्ति है। मन मस्तिष्क की परितृप्ति के अनेकानेक दृश्य अदृश्य साधन हैं स्वाध्याय, दृश्यावलोकन आदि। पर भावनाओं की तृप्ति संगीत के माध्यम से होती है। प्राचीन काल में संगीत के बल पर प्राकृतिक शक्तियों को भी मनचाही दिशा में मोड़ा जा सकना सम्भव था। वह नाद ब्रह्म की साधना थी—उथले मनोरंजन का माध्यम नहीं। जब तक संगीत साधना का विषय रहा तब तक न केवल उसका प्रभाव मनुष्य पर देखा गया वरन् पशुओं को मुग्ध करने साँपों का शमन करने, पागल, जंगली हाथियों को वश में करने से लेकर, फूल खिला देने, पत्थर पिघला देने जैसे असम्भव कार्य तक सम्पन्न कर सकना सम्भव था। पर कालान्तर में संगीत साधना न रहकर मात्र मनोरंजन का विषय भर बनकर रह गया। तो भी उसकी प्रभावोत्पादक क्षमता कम नहीं हुई। उसका प्रत्यक्ष प्रभाव आज भी देखा और अनुभव किया जा सकता है। मधुर गीत और संगीत सुनकर लोग झूमने लगते हैं। अनचाहे भी अधिकाँश व्यक्ति उस धारा में बहने लगते हैं जो स्वर साधक न बहादी हो।
सिनेमा आज संगीत के बलबूते ही इतनी अधिक लोकप्रियता प्राप्त कर रहा है। संगीत को यदि उसमें से निकाल दिया जाय तो उसकी लोकप्रियता दिन प्रतिदिन घटती जायेगी। अब तो वैज्ञानिक भी स्वीकार करने लगे हैं कि संगीत न केवल भावना को तरंगित करता है वरन् शारीरिक स्वास्थ्य पर भी उसका असाधारण प्रभाव पड़ता है। साउण्ड थैरेपी चिकित्सा जगत में नयी उपचार पद्धति के रूप में विकसित हो रही है। मनोरोगों में तो संगीत चिकित्सा रामबाण समझी जा रही है। कितने ही देशों में इस पर गहन अनुसंधान चल रहे हैं।
प्राचीन काल में इन सूक्ष्म विशेषताओं के कारण ही संगीत कला को सर्वाधिक ख्याति मिली थी। दृष्टा ऋषि उन सूक्ष्म प्रभावों से सुपरिचित थे, जहाँ आज के वैज्ञानिकों के निष्कर्ष पहुँच रहे हैं। यही कारण है कि उन्होंने हर महत्वपूर्ण पक्ष में संगीत का समावेश किया था। अपने यहाँ लगभग समस्त महत्वपूर्ण धार्मिक साहित्य काव्यमय है। वेदों की ऋचायें छन्द बद्ध हैं। सामवेद को तो संगीत विद्या का प्रणेता ग्रन्थ समझा जाता है। पुराण काव्यमय हैं। राम एवं कृष्ण के जीवन वृत्तांत काव्यमय हैं। देवी, देवताओं की स्तुति में गाये जाने वाले स्तोत्र स्तवन, भजन-कीर्तन तथा आरतियाँ संगीत मय हैं। हिन्दू धार्मिक वाङ्मय का लगभग नब्बे प्रतिशत भाग काव्यमय है।
संगीत के पतन एवं पराभव का युग मुगल काल से आरम्भ हुआ। देश में उनका आधिपत्य होते ही संगीत ने शृंगार परक रूप धारण कर लिया और कुत्सा भड़काने का एक माध्यम बन गया। कहते हैं कि तत्कालीन हिन्दू राजाओं का अधःपतन उस समय से आरम्भ हुआ जब वे शृंगारिकता में अत्यधिक रस लेने लगे। जनमानस भी आलसी, अकर्मण्य निर्बल और अस्वस्थ बनता गया। फलतः वीरोचित पुरुषार्थ जाता रहा। जीवट के अभाव से पराधीनता का बेड़ियों में जकड़ना पड़ा। समीक्षकों का मत है। मुगलों के हाथों से भारत की सत्ता छीन लेने में अँग्रेज इसलिए सफल हुए कि मुगल शासकों ने भी वही गल्ती दुहरायी जो हिन्दू शासकों ने की थी और अन्ततः अँग्रेज भी उसी चपेट में आये। अपनी सक्रियता जागरुकता तथा कुटनीति के कारण उन्होंने भारत में अंग्रेजी शासन की नींव डाली पर विलासिता के कारण उनका मनोबल जाता रहा और भारतीय जन मानस की जागृत चेतना उन पर चढ़ दौड़ी। फलतः उन्हें यहाँ से भागना पड़ा।
पर एक बार जो संगीत की दुर्दशा आरम्भ हुई वह रुकी नहीं। व्यावसायिक क्षेत्रों में भी इस शक्ति का धड़ल्ले से उपयोग हो रहा है। बीड़ी, सिगरेट, साबुन तेल पाउडर तथा सौन्दर्य प्रसाधनों का प्रचार संगीत के माध्यम से होता है। बड़े शहरों से लेकर छोटे देहातों तक सड़कों और गलियों में विभिन्न कम्पनियों के प्रचारक भौंड़े भद्दे और अश्लील गीत-गाते, बजाते-घूमते, देखे जा सकते हैं। संगीत की सहोदरा नृत्य कला है। उसका दुरुपयोग खुले रूप में देखा जा सकता है। विज्ञापन प्रचार के लिए नारियों के अभद्र अश्लील और नग्न भाव भंगिमाएँ देखकर सिर शर्म से झुक जाता है। किसी भी विचारशील की आत्मा इस कला की दुर्दशा देखकर दुखी हुए बिना नहीं रहती। रेडियो, सिनेमा टेलीविजन जैसे संचार तंत्रों ने तो लगता है कि यह संकल्प ले लिया हो कि संगीत की शक्ति का नियोजन जन मानस की कुत्सा भड़काने में ही करेंगे।
इस शृंखला में कितनी ही अश्लील कड़ियां जुड़ती जा रही हैं। कहा जा चुका है कि सौम्य सुमधुर संगीत की स्वर लहरियाँ शरीर मन और आत्मा के विकास में सहायक होती हैं पर दुरुपयोग चल पड़े तो संगीत अधःपतन का कारण बन सकता है। पश्चिम की भौतिकवादी सभ्यता का प्रभाव देश की सुशिक्षित युवा पीढ़ी पर पड़ा है। संगीत कला भी उससे प्रभावित हुई है। यूरोपीय देशों में उत्तेजक गायन वादनों को इन दिनों सर्वाधिक महत्व मिल रहा है। पिछले कुछ दशकों में रॉक एण्ड रॉल, पॉप तथा डिस्को जैसे कितने ही नृत्य सम्मिलित संगीत का आविष्कार हुआ है जिनके विषय में मनःशास्त्र विशारदों का कहना है कि वे मानवी कुत्साओं को भड़काने में सर्वाधिक सहायक सिद्ध हो रहे हैं। पश्चिमी संगीत परम्परा में सुरीली धुन या गायन को महत्वपूर्ण नहीं समझा जाता। आमतौर पर वाद्य यन्त्रों के साथ गायन का सामंजस्य स्थापित करके उत्तेजक रसानुभूति पैदा कर देना ही सबसे बड़ी उपलब्धि मानी जाती है। मुक्ति और स्वच्छन्दता का जो मुखर स्वर ‘पॉप’ में सुनने को मिलता है वह अन्य प्रकार के संगीत में नहीं है।
रॉक एण्ड रॉल नृत्य के आविष्कारक एल्विल प्रेस्ले को भारी सफलता पश्चिमी देशों में मिली। स्वच्छंदवादी विचारधारा के समर्थक युवा पीढ़ी ने उसका भरपूर स्वागत किया। बढ़ती हुई लोकप्रियता को देखते हुए रॉक एण्ड रॉल का सम्राट कहा जाने वाले प्रेस्ले के मन में यह विचार आया कि किसी नयी पद्धति की खोज करनी चाहिए जो और भी उत्तेजक हो तथा सेक्स भावना को भड़काती हो। इस विचार से प्रेरित होकर उसने शब्द विज्ञान का विशद अध्ययन किया तथा संगीत के साथ उसके प्रभावों का परिचय प्राप्त किया। पॉप संगीत की रचना उसने तत्पश्चात की। संगीत शस्त्र के विशेषज्ञों का मत है कि रॉक एण्ड रॉल पर बोली जाने वाली ध्वनि ऊ ऊ ऊ की कराहें सेक्स भावना को असाधारण रूप से बढ़ा देती हैं। इसमें टीन कनस्तर पीट-पीटकर गला फाड़ कर चिल्लाने लगना तथा फूहड़ ढंग से कुल्हे मटकाने जैसा क्रम और जुड़ गया जिसने पॉप को जन्म दिया। इस संगीत न स्वेच्छाचार को अत्यधिक बढ़ावा दिया।
दुर्भाग्यवश भारत में भी उस फूहड़ संगीत की लोक प्रियता बढ़ रही है जो यूरोपीय देशों के चारित्रिक अधःपतन का कारण बन रही है। कैबरे नृत्य को प्रत्येक सिनेमा की सफलता के लिए आवश्यक समझा जा रहा है। व्यावहारिक सफलता के लिए चल-चित्र निर्माता उन सारे गुणों को अपना रहे हैं, जिनसे जन-मानस की भावना को पोषण मिलता हो। निस्सन्देह यह युवा पीढ़ी को पतन की ओर ढकेलने की एक मनोवैज्ञानिक साजिश है जो मनोरंजन के नाम पर चल-चित्रों में भारी लोकप्रियता प्राप्त कर रही है।
यहाँ न तो संगीत रूपी लोकरंजन के स्वरूप को अनुपयोगी ठहराया जा रहा है और न ही सिनेमा जैसे सशक्त तंत्र को निरर्थक ही कहा जा रहा है वरन् उन तथ्यों पर प्रकाश डाला जा रहा है जिनके कारण अपने देश में लोकरंजन के ये माध्यम अपनी उपादेयता नहीं सिद्ध कर पा रहे हैं। कहा जा चुका है कि जनमानस में भली-बुरी प्रेरणायें भरने का यह सबसे सशक्त मनोवैज्ञानिक माध्यम है। जिसका सदुपयोग कितने ही देशों ने नवनिर्माण के लिए किया है तथा कितने ही कर रहे हैं। समय और धन के रूप में बर्बादी की गणना इसलिये की जा रही है, क्योंकि सिनेमा जैसा तन्त्र अपने देश में जन-कुत्सा भड़काने में संलग्न होकर पतनोन्मुखी गतिविधियों को ही बढ़ावा दे रहा है। दोष तन्त्र का नहीं उस पर आधिपत्य रखने वाले उन समर्थ सम्पन्न व्यक्तियों का है जो धन की संकीर्ण स्वार्थपरता से अभिप्रेरित होकर कला के देवता का कीचड़ में धकेलने में तत्पर हैं। समाज और देश की जिन्हें थोड़ी भी चिन्ता नहीं है। पैसा ही उनका इष्ट ह जिसके लिये वे सामाजिक हितों की बलि देने में थोड़ा भी नहीं हिचकते।
अपेक्षा इनसे कुछ विशेष नहीं की जा सकती। अपवादों की बात अलग है। पर मात्र उससे बात नहीं बनती। बहुतायत तो सिनेमा तन्त्र पर आधिपत्य रखने वाले ऐसे व्यक्तियों की है जो संकीर्ण स्वार्थपरता के दलदल से निकलने को तैयार नहीं हैं। ऐसी स्थिति में प्रयास जन-स्तर पर ही करना होगा। एक तरीका यह हो सकता है कि सिनेमा उद्योग के समानान्तर एक नया ऐसा सिनेमा तन्त्र खड़ा कर दिया जाय जिसका एकमात्र लक्ष्य हो—नवसृजन की—समाज एवं देश के सर्वांगीण विकास की प्रेरणायें उभारना। इसके लिए धनशक्ति और प्रबुद्ध जनशक्ति की आवश्यकता पड़ेगी। थोड़े से भावनाशील ऐसे निकल आयें जो इस कार्य के लिए पूँजी लगाने के लिए तैयार हो जायं और थोड़े प्रतिभावान ऐसे मिल जायँ जो अपनी विभिन्न प्रकार की क्षमताओं को इसमें नियोजित कर सकें तो शुभारम्भ की बात बन सकती है।
मात्र कोसते रहने से समाधान नहीं निकलता—कुछ ठोस कदम उठाने से निकलेगा। गाँधीजी का खादी ग्रामोद्योग विदेशी सामानों के विरोध में उभर कर सामने आया, जन-जन में लोकप्रिय हुआ। उत्कृष्टता हर किसी को प्रिय है पर ऐसी प्रेरणा देने के लिए सशक्त आधार चाहिए। मनोरंजन मनुष्य की एक आवश्यक माँग है। जनमानस की इस माँग की आपूर्ति प्रचलित सिनेमातंत्र भली, बुरी प्रेरणाओं के साथ कर रहा है। उत्कृष्ट फिल्मों का निर्माण होने लगे तो कोई कारण नहीं है कि नवनिर्माण का महान् प्रयोजन पूरा न होता रह सके। बुराई को देखकर बुराई पनपती और अच्छाई से सत्प्रवृत्तियों को प्रोत्साहन मिलता है। अच्छी फिल्मों के निर्माण के लिए तन्त्र खड़ा होते ही पुराने सिनेमा निर्माताओं को अपना ढर्रा बदलने के लिए विवश होना पड़ेगा। लोकरंजन का यह समर्थ माध्यम यदि स्वस्थ मनोरंजन के साथ-साथ सत्प्रवृत्ति संवर्धन की प्रेरणा उभारने में जुट जाय तो देश की प्रगति में असाधारण सहयोग मिल सकता है।
----***----

अवांछनीयताएं किसी भी स्थिति में हावी न होने पायें
*******

महत्व निर्माण का ही है। उपलब्धियां उसी पर निर्भर हैं। इतना होते हुए भी पहले से ही जड़ जमाकर बैठी हुई अवांछनीयता निरस्त करने पर सृजनात्मक कदम उठाने की सम्भावना बनती है। खेत में कंकड़, पत्थर, झाड़-झंखाड़ जड़ जमाये बैठे हों तो उपयुक्त बीज बोले पर भी फसल न उगेगी। इस प्रसंग में सर्वप्रथम जोतने, उखाड़ने, बीनने और साफ करने का काम हाथ में लेना होगा। पहलवान बनने से पूर्व बीमारियों से छुटकारा पाना आवश्यक है। बर्तन में पानी भरने का प्रयत्न करने से पूर्व उसके छेद बन्द करने चाहिए। उद्यान लगाने वालों को पौधे चर जाने वाले पशुओं और फल कुतरने वाले पक्षियों से रखवाली का प्रबन्ध भी करना होता है।
अवतारों को पहले दुष्ट दमन करना पड़ा है, तभी धर्म स्थापना का उपक्रम बना है। लंका विजय, महाभारत ही नहीं, व्यक्ति विशेष को भी इसी मार्ग पर चलना होता है। दुष्प्रवृत्तियां जड़ जमाये बैठी रहें तो सदाशयता को पनपने का अवसर ही न मिलेगा।
जीवन साधना में सर्वप्रथम यह देखना होता है कि चिन्तन और व्यवहार में अवांछनीयताओं ने कहां कहां अपने घोंसले बना रखे हैं? इन मक्कड़ जंजालों को सफा करना ही चाहिए। भोजन बनाने से पूर्व रसोई घर की—पात्र उपकरणों की सफाई आवश्यक होती है अन्यथा गन्दगी घुस पड़ने से खाद्य सामग्री विषैली हो जायगी और पोषण के स्थान पर स्वास्थ्य संकट उत्पन्न करेगी।
मलीनता साफ करने के उपरान्त ही बात बनती है। प्रातः उठते ही शौच, स्नान, मंजन, कंघी, साबुन, बुहारी का काम निपटाना पड़ता है तब अगली गतिविधियां अपनाने का कदम उठता है। जन्मते ही बालक गन्दगी में लिपटा आता है, सर्वप्रथम उस जंजाल से मुक्त कराने की व्यवस्था बनानी पड़ती है, सुन्दर कपड़े पहनाना उसके बाद होता है। त्यौहार मनाने का पहला काम है—साफ सफाई। पूजा उपचार का भी प्रथम चरण यही है। प्रगतिशील स्थापनाओं का एक पक्ष दुष्ट-दुरभि संधियों से निपटना भी है अन्यथा ‘अन्धी पीसे कुत्ता खाय’ वाली उक्ति चरितार्थ होती रहेगी। पानी खींचने में पहले कुंआ खोदना पड़ता है। नींव खोदना पहला और दीवार चुनना दूसरा काम है। अनुपयुक्त से न निपटा जाय तो उपयुक्त प्राण प्रतिभा हो नहीं सकेगी। बौद्धों की एकांगी अहिंसा को मध्य एशिया के बुतरे मुट्ठी भर आक्रमणकारी किस प्रकार देखते-देखते चट कर गये इसका स्मरण इतिहास हर विद्यार्थी को होगा।
मक्खी, मच्छर, खटमल, पिस्सू, घुन, मकड़े, चूहे आदि कृमि-कीटकों से न निपटा जाय—घरों में रहने वाले कनखजूरे, सांप बिच्छू, आदि आत्मरक्षा के उपाय न बरते जायं तो अच्छे-खासे घर में भी जाना कठिन हो जायगा। पूजा कक्ष में अगरबत्ती जलाना अच्छी बात है पर नाली पर फिनायल छिड़कने की भी तो उपेक्षा नहीं होनी चाहिए।
दुर्व्यसनों, दुर्गुणों, उच्छृंखलताओं एवं बुरी आदतों से उत्पन्न होने वाली हानियां इतनी अधिक हैं कि उनकी आग में उपार्जन, स्वास्थ्य, समान, सन्तुलन, भविष्य परिवार सभी कुछ ईंधन की तरह जलते और समाप्त होते देखा जा सकता है। इसलिए प्रगति की योजनाएं बनाते समय—यह भी ध्यान रखा जाना चाहिए कि दुष्प्रवृत्तियों ने कहां-कहां डेरे तम्बू गाढ़ रखे हैं। अनुपयुक्त आदतों की विष बेलें कितनी गहराई तक अपनी जड़ें जमाती जा रही हैं। इस उखाड़ पछाड़ के बिना सुखद सम्भावनाओं का बीजारोपण हो नहीं सकेगा।
प्रत्यक्ष शत्रुओं से निपटना आसान है। चोर, उचक्कों को सुरक्षा चौकीदारी से हो सकती है, किन्तु उन दुष्प्रवृत्तियों से निपटना तो दूर उनको ढूंढ़ निकालना और होने वाली हानियों का अनुमान लगाना तक कठिन पड़ता है। अदृश्य को कैसे देखा जाय? अप्रत्यक्ष को कैसे पकड़ा जाय? सूक्ष्मदर्शी विवेक का माइक्रोस्कोप ही इन विषाणुओं का अता-पता बता सकता है जो दुर्गुणों के रूप में विषाणुओं की भूमिका निभाते और सर्वनाश का ताना बाना बुनते रहते हैं।
अपने गुण, कर्म, स्वभाव में किस हेय स्तर की दुष्प्रवृत्तियां अधिकार जमाती हैं, इसका तीखा निष्पक्ष पर्यवेक्षण करना चाहिए। शरीर क्षेत्र का शत्रु नम्बर एक—आलस्य है और मनःक्षेत्र का—प्रमाद। आलसी और प्रमादी प्रकारान्तर से आत्म हत्यारे हैं वे अपने इन बहुमूल्य यन्त्रों को जंग लगाकर मोंथरे, अनुपयोगी एवं अपंग बना देते हैं। पक्षाघात पीड़ित जीते तो हैं किन्तु अशक्त असमर्थ, अर्धमृतक की तरह रहकर। जिनके शरीर पर आलस्य का शनिश्चर छाया है, वे काम से जी चुराते, और परिश्रम में बेइज्जती अनुभव करते देखे जाते हैं। प्रमादी मस्तिष्क पर जोर नहीं डालते। उचित अनुचित के पक्ष-विपक्ष पर माथा-पच्ची नहीं करते जो चल रहा है उसी ढर्रे पर बेपैंदी के लोटे की तरह लुढ़कते रहते हैं। न समय की परवा होती है न हानि-लाभ की। किसी तरह दिन काटते चलना ही अभीष्ट होता है।
सुख सुविधाओं की कल्पना भर करते हैं, उन्हें प्राप्त करने के लिए किस प्रकार योजनाबद्ध कदम उठाना और साहस जुटाना आवश्यक है, इसके लिए दिमाग पर जोर नहीं डालते। वस्तुस्थिति समझने और तदनुरूप सोचने करने की सूझ-बूझ न रहने ऐसे ही शेखचिल्ली की सनक सनकते रहते हैं। श्रम बिन्दुओं में लक्ष्मी रहती है और सुव्यवस्थिति संकल्पों में प्रगति। आलसी और प्रमादी इन दोनों से वंचित रहते हैं। पराक्रम रहित शरीर अपंग है और उत्साह रहित मस्तिष्क मूढ़ मति। ऐसी दीन दयनीय स्थिति मनुष्य की अपनी बनाई होती है। यदि दिनचर्या बनाकर समय के एक-एक क्षेत्र का उपयोग करने के लिए दिन भर के—भविष्य के—कार्य निर्धारित कर लिये जायं और उन्हें प्रतिष्ठा का प्रश्न बनाकर श्रमशील तत्परता और रुचि रस से भरी पूरी तन्मयता का संयुक्त नियोजन किया जा सके तो सफलता चरण चूमेगी और प्रगति पथ पर सरपट दौड़ने वाली चाल चौगुनी सौगुनी बढ़ती दीखेगा।
न शरीर पर आलस्य का शनिश्चर चढ़ा रहने देना चाहिए और न मस्तिष्क पर प्रमाद का राहु केतु। समय, श्रम और मनोयोग का ऐसा समन्वय किया जाय कि प्रगतिशील, सफल सौभाग्यवानों की राह अपनाने का श्रेय गौरव उपलब्ध हो सके।
स्वभाव में कटुता, कर्कशता, उतावली, अधीरता उत्तेजना की उद्दण्डता भी उतनी ही घातक है जितनी कि दीनता, भीरुता, निराशा, कायरता। यह दोनों ही असन्तुलन भिन्न प्रकार के होते हुए भी हाई ब्लड प्रेशर ‘लो ब्लड प्रेशर’ की तरह अपने-अपने ढंग से हानि पहुंचाते हैं। स्वभाव की सहिष्णु, धैर्यवान, गम्भीर, दूरदर्शी, सहनशील बनाने का प्रयत्न यदि निरन्तर जारी रखा जाय तो शिष्टता, सज्जनता के ढांचे में प्रकृति ढलती जाएगी और हर किसी की दृष्टि में अपना मूल्य बढ़ेगा।
ईमानदारी, सच्चाई, सहकारिता, उदारता, मिलजुलकर रहना—मिल बांटकर खाना—हंसने-हंसाने की हलकी-फुलकी जिन्दगी जीना जैसी आदतें यदि अपने चरित्र का अंग बन सकें तो इसमें घाटा कुछ भी नहीं लाभ ही लाभ है। बेईमान, झूठे, ईर्ष्यालु, स्वार्थांध, विद्वेषी, मनहूस प्रकृति के लोग अपनी चतुरता और अहंमन्यता का ढिंढोरा भर पीटते हैं। वस्तुतः वे कुछेक चापलूसों और अनाड़ियों को छोड़कर हर समझदार की दृष्टि से ओछे, बचकाने और घिनौने प्रतीत होते हैं। ऐसों से न किसी को सहानुभूति होती है और न आड़े वक्त में कोई साथ देता है। वह बात उन ढोंगियों के संबंध में है जो वस्त्र, आभूषण, शृंगार, ठाठ बाट की फिजूल खर्ची पर पैसा उड़ाते, कार्टून बनते इधर उधर मटकते फिरते हैं। सज-धज में समय और पैसा गंवाना न अमीरी है न सभ्यता। बड़प्पन दिखाने के लिए रचा गया यह ढकोसला कितनों की आंखों में धूल झोंकने, चकाचौंध उत्पन्न करने में सफल हुआ यह कहना कठिन है। वस्तुतः ऐसे लोग जोकर भर समझे और अप्रामाणिक ठहराये जाते हैं। आमतौर से ऐसे लोग अविश्वस्त और चरित्र हीन समझे जाते हैं। फिजूलखर्ची, बड़प्पन, बेईमानी गरीबी के गर्त में गिरने की पूर्व सूचना है। ऐसी आदतें अपने में थोड़ी मात्रा में भी पनपी हों तो उन्हें छोटी दीखने वाली उस चिनगारी को लात से मसलकर बुझा ही देना चाहिए।
ऐसे-ऐसे और भी अनेकों दोष-दुर्गुण हैं जो विभिन्न व्यक्तियों में विभिन्न प्रकार की अनुपयुक्त आदतों के रूप में प्रकट होते हैं। एक सभ्य सुसंस्कारी मनुष्य की प्रतीक प्रतिमा मन में बसानी चाहिए और उसकी तुलना में अपनी जो भी कमियां दीखती हों उन्हें संकल्प और साहस के सहारे उलटने का प्रयत्न करना चाहिए। उलटने का तरीका एक ही है कि अनौचित्य के स्थान पर उसका प्रतिपक्षी औचित्य अपनाया जाय। उसे अपने दैनिक जीवनक्रम में सम्मानित रखते हुए, धीरे-धीरे स्वभाव को ही उस ढांचे में ढाल लिया जाय। बुराई कोसते रहने से नहीं मिट जाती उसकी प्रतिपक्षी भलाई को प्रयोग में लाने की नियमित कार्य पद्धति अपनानी होती है। कांटे को कांटे से निकालते हैं और दुष्प्रवृत्तियों को हटाने के लिए सत्प्रवृत्तियों को उनसे जूझने के लिए मोर्चे पर खड़ा करते हैं।
जीभ का चटोरपन अनावश्यक मात्रा में अभक्ष्य पेट पर लादता है और क्रमशः अपच, रक्त-दूषण बढ़ाते-बढ़ाते समूची स्वास्थ्य सम्पदा को ही बर्बाद करके रख देता है। इसी प्रकार कामुक चिन्तन में निरत रहने वाले पाते तो कुछ नहीं अपनी एकाग्रता और चिन्तन की शालीनता गिराते गिराते, घटाते-घटाते खोखला बनाने वाली दुश्चरित्र के मानसिक मरीज बन जाते हैं। ऐसे लोग बौद्धिक दृष्टि से तो दुर्बल होते ही जाते हैं। शरीरबल, मनोबल और चरित्र बल की दृष्टि से भी गई-गुजरी स्थिति में जा पहुंचते हैं। इन्द्रिय-संयम, समय-संयम, धन-संयम, विचार संयम के महत्व को न समझने वाले, महत्वपूर्ण क्षेत्रों की बर्बादी अपने पैरों कुचल मारने की तरह करते हैं। आरम्भ की उच्छृंखलता कुछ ही दिनों में पहले सिर की मूर्खता सिद्ध होने लगती है।
व्यक्तित्व को खोखला करने वाली दुष्प्रवृत्तियों को अपन चिन्तन स्वभाव और व्यवहार में ढूंढ़ते रहा जाय साथ ही उन्हें संक्रामक बीमारी मानकर समय रहते उन्मूलन का उपाय किया जाता रह तो यह अपन आपे से स्वयं लड़ते रहने की शूरता, किसी सफल सेनापति को विजय श्री मिलने जैसी मानी जायगी। ‘‘जो अपने का जीतता है वह विश्व विजयी बनता है’’ इस उक्ति को सर्वथा सारगर्भित समझा जाना चाहिए। गीता में ऐसे ही धर्मक्षेत्र, कर्मक्षेत्र में अर्जुन का लड़ने का उपदेश भगवान ने दिया था। हर विचारशील के लिए सदा सर्वदा अनुकरणीय है।
यह व्यक्तिगत सुधार परिधि की—गुण, कर्म, स्वभाव क्षेत्र की चर्चा हुई। अब एक कदम और आगे बढ़ना चाहिए। परिवार एवं समाज के प्रयुक्त होने वाले प्रचलनों को भी इसी दृष्टि से देखना चाहिए और खोजना चाहिए कि सर्वत्र न सही अपने निज के व्यवहार तथा सम्बद्ध परिवार ऐसी क्या अवांछनीयताएं हैं जो व्यक्तिगत क्षेत्र में पनपने पर भी समूचे समाज के लिए घातक सिद्ध होती है। टिड्डी दल किसी कन्दरा में जन्मता है, पर जब उड़ने लगता है तो दूर-दूर तक के खेत खलिहानों को उजाड़ता चला जाता है। हैजा, प्लेग के विषाणु आरम्भ में किसी छोटे क्षेत्र में होते हैं पर छूत की बीमारी बनकर दूर-दूर तक फैलते और असंख्यों का प्राण हरण करते चले जाते हैं। मूढ़ मान्यताएं, कुरीतियां और अनैतिकताएं एक प्रकार से चरित्र एवं समाज क्षेत्र की बीमारियां हैं। यह जहां पनपती हैं, उतने ही क्षेत्र में तबाही नहीं करती वरन् अपनी चपेट में सुविस्तृत क्षेत्र को जकड़ती और पतन पराभव का वातावरण बनाती चली जाती हैं। तालाब में एक जगह ढेला फेंकने पर उससे उत्पन्न होने वाली लहरें समूची सतह को हिलाने, उछालने लगती हैं।
मूढ़ मान्यताओं के क्षेत्र में ऐसी अनेकों बातों का समावेश है जो अभ्यास में आ जाने से निर्दोष भी लगती है और रुचिकर भी। पर उनमें आदि से अन्त तक अवास्तविकता ही भरी रहती है जादू-टोना, भूत पलीत, दई-देवता, भविष्य कथन, भाग्यवाद, फलित ज्योतिष के कुचक्र में कितने ही अपनी शान्ति गंवाते, भ्रम जंजालों में उलझते, विग्रह मोल लेते, जिस-तिस पर लांछन लगते और भूल सुधारने के स्थान पर भाग्य को कोसते देखे जाते हैं। यदि भ्रम जंजालों से निकला जा सके तो भ्रान्तियों से उत्पन्न होने वाली विकृतियों एवं क्षतियों से बड़ी मात्रा में बचा जा सकता है।
आहार-विहार सम्बन्धी कितनी ही मूढ़, मान्यताएं इस विज्ञान के युग में भी बुद्धिमानों की मूर्खता बनकर रह रहीं है। आहार को स्वाभाविक रूप में लेन की अपेक्षा लोग उस भूनते तलते, मसालों, जायकों से विकृत करते हैं। फलतः खाद्य-अखाद्य बन जाता है और खाद्य का कोयला खाकर किसी प्रकार जीवित रहना पड़ता है। कामुकता में इन्द्रिय उत्तेजना कम और दिमागी खुराफात के रूप में विकसित हुई—काल्पनिक शृंगारिकता मुख्य है। इसे कला का व्यभिचार कह सकते हैं। अन्यथा नर-नारी के बीच साधन सहयोग तो समझ में आता है, पर उस कामुकता के घटाटोप में कोई सार नहीं दीखता, जो इन दिनों हार आदमी को भूत-पिशाच की तरह जकड़े हुए है। नशेबाजी—मांसाहार को अपनाने वाले तथ्यों के समर्थक नहीं, वरन् प्रचलन के साथ जुड़े हुए तथा कथित सभ्यता के अभिशाप ही समझे जा सकते हैं। इन मान्यताओं का यदि नये सिरे से परीक्षण किया जा सके तो प्रतीत होगा कि आदिम काल के अन्ध-विश्वासी मनुष्य में आज के सभ्यताभिमानियों की विचारशीलता में कोई विशेष अन्तर नहीं आया है। कम से कम प्रचलनों और मान्यताओं के क्षेत्र में तो अभी भी अन्ध विश्वासों का बोल वाला है। चिकित्सा क्षेत्र में तो अभी भी टोना टोटका की तरह ही अभी भी अन्धेरे में पत्थर फेंक जाती है। इसमें तथा कथित मूर्धन्य चिकित्साशास्त्री भी सम्मिलित हैं।
कुरीतियों की दृष्टि से यों आत्म समाज भी अछूते नहीं हैं, पर अपना देश तो इसके लिए संसार भर में बदनाम है। विवाह योग्य लड़के लड़कियों के उपयुक्त जोड़ों का विवाह कर दिया जाय और सार्वजनिक घोषणा के रूप में उनका पंजीकरण करा देने या घरेलू त्यौहार जैसा कोई हलका-सा हर्षोत्सव कर देना यही औचित्य की मर्यादा है। पर अपने यहां उसे युद्ध जीतने या पहाड़ उठाने जैसा बना लिया गया है। उस घमात में पैसे भी समय की जितनी बर्बादी होती है, उसका हिसाब लगाने पर प्रतीत होता है कि आजीविका का एक तिहाई अंश इसी कुप्रचलन में होली की तरह जल जाता है। खर्चीली शादियां हमें किस तरह दरिद्र और बेईमान बनाती हैं। कितने ही परिवारों की सुख-शान्ति और प्रगति किस प्रकार इस नर भक्षी पिशाचिनी की बलिवेदी पर नष्ट होती है इसे अधिकांश लोग समझते भी हैं और कोसते भी। फिर भी आश्चर्य यह है कि छोड़ते किसी से नहीं बनता, इसे कुरीतियों का मायाजाल ही कहना चाहिए जो तोड़ने का दमखम करने वालों को भी अपने शिकंजे से छूटने नहीं देता।
जाति-पांति के नाम पर प्रचलित ऊंच-नीच की मान्यता के पीछे न कोई तर्क है न तथ्य, न प्रमाण, न कारण। फिर भी अपने समाज में ब्राह्मण ब्राह्मण के—ठाकुर-ठाकुर के—अछूत-अछूत के बीच जो ऊंच-नीच का भेदभाव चलता है उसे देखते हुए लगता है कि यह सवर्ण असवर्ण के मध्य चलने वाला विग्रह नहीं है, वरन् रह बिरादरी वाले अपनी ही उपजातियों में ऊंच नीच का भेद बरतते-बरतते इस प्रकार बंट गये हैं मानो उनका कोई एक देश, धर्म, समाज या संस्कृति रह ही नहीं गई हो। हर जाति, उपजाति ने अपने छोटे गड्ढे घरौंदे बना लिये हैं और उतने से दायरे में कूपमंडूकों की तरह अपने को सीमाबद्ध किये बैठे हैं। इसी विलगाव का कारण है कि अपना कोई धर्म समाज बन ही नहीं पाता। इस दुर्विपाक से सभी परिचित हैं, सभी विरुद्ध हैं। फिर भी कुरीतियों का कुचक्र तो देखिये कि बरताव में सुधारक भी पिछड़े लोगों की तरह ही आचरण करते हैं।
नर-नारी के बीच बरता जाने वाला भेदभाव कुरीतियों की दृष्टि से और भी घिनौना है। इसने पर्दे के प्रतिबन्ध में आये जन समुदाय को दूसरे दर्जे के नागरिक की नजरबन्द कैदी की—स्थिति में ले जाकर पटक दिया है। नारी आज की स्थिति में देश की अर्थ व्यवस्था में—सामाजिक प्रगति में कुछ योगदान दे सकने की स्थिति में रही ही नहीं। अशिक्षा, उपेक्षा, अयोग्यता, पराधीनता, अस्वस्थता के बन्धनों में जड़ हुई, अन्धाधुन्ध प्रजनन के प्राण घातक भार अत्याचार से लदी हुई नारी अपने आपके लिए—नर समुदाय के लिए—समूचे समाज के लिए—भारभूत बनकर रह रही है। कन्या और पुत्र के बीच बरता जाने वाला भेदभाव कितना कष्टकर है। उसके रहते सन्तान और अभिभावक के बीच बरते जाने वाली सद्भावना का एक प्रकार से समापन ही हो जाता है।
भिक्षा व्यवसाय मृतक भोज, बाल-विवाह कन्या विक्रय, वर विक्रय, पत्नी-त्याग आदि अनेकानेक प्रचलन ऐसे हैं जो औचित्य की कसौटी पर किसी भी प्रकार खरे सिद्ध नहीं होते, फिर भी हमारे गले में फांसी के फंदे की तरह कसे हुए हैं। इन कुरीतियों को इसी प्रकार सहते रहा गया, उनका मोह न छोड़ा गया तो समझना चाहिए कि हम दिन-दिन गलते, फिसलते पिछड़ते और घटते गिरते ही चले जायेंगे।
अनैतिकताओं का तो कहना ही क्या? समय का पालन, वचन का पालन, विश्वास का पालन घटता जा रहा है। व्यवसाय, आचरण, कर्त्तव्य, उत्तरदायित्व के क्षेत्रों में तनिक-तनिक—सी बात पर मनुष्य ऐसी कलामुण्डी खाता है मानो नीति, मर्यादा, पालन की नहीं, कहने-सुनने भर की बात रह गई है। कामचोरी, हरामखोरी, करचोरी, रिश्वत, धोखाधड़ी, छल, स्वार्थान्धता, नागरिक कर्त्तव्यों की अवहेलना, आदि की अवांछनीयताएं अब सामान्य व्यवहार का—चातुर्य-कौशल का—अंग बनती जा रही है। लगता है मनुष्य अपनी गरिमा का परित्याग कर प्रेत, पिशाच जैसी अपनाई जाने वाली दुष्टता, भ्रष्टता अपनाने के लिए तेजी से अग्रसर हो रहा है।
ऊपर की पंक्तियों में कुछ ऐसी अवांछनीयताओं की चर्चा है जो प्रचलन का अंग बनती जा रही है। अपना परिवार, परिकर भी सर्वव्यापी छूत से बचा हुआ नहीं है। नौकरी के लिए पढ़ाई की अब कोई उपयोगिता रह नहीं गई है फिर भी लोग घर फूंककर तमाशा देखते और बालकों को उच्च शिक्षा के नाम पर ऐसी स्थिति में पटक देते हैं जिनमें से नौकरी न मिलने पर किसी काम के नहीं रहते। सन्तानोत्पादन का अब कोई तुक नहीं रहा। परिवार के लोगों को स्वावलम्बी सुसंस्कारी भर बनाने की बात किसी की समझ में नहीं आती! उत्तराधिकारियों को मुफ्त में खाने के लिए कुबेर जितनी सम्पदा छोड़ मरने की हर किसी योग्य अयोग्य के सिर पर सनक सवार है।
यह कथा पुराण की चर्चा नहीं है। हम सबके व्यवहार में आये दिन प्रयुक्त होने वाली अनुपयुक्तताएं है; जिन्हें एक दिन के लिए भी सहन नहीं किया जाना चाहिए। कूड़े, करकट की तरह बुहार के सड़ने को किसी गड्ढे में दबा दिया जाना चाहिए। किन्तु हम है जो मरे बच्चे को छाती से चिपकाये फिरने वाली बन्दरी की तरह उन्हें आत्मसात् किये बैठे हैं। उन्हें छोड़ने का नाम नहीं लेते।
जनमानस से यह आशा तो नहीं की जा सकती कि चक्रव्यूह तोड़ने वाले अभिमन्यु की भूमिका निभायें। पर इतनी आशा तो की ही जा सकती है कि वे अपने निजी जीवन में—परिवार के क्षेत्र में—जो मूढ़ मान्यताएं, कुरीतियां, अवांछनीयताएं पनपती देखें उन्हें समय रहते  उखाड़ने का प्रयत्न करें। कम से कम इतना तो हो ही सकता है कि उनका समर्थन न करें उनकी प्रशंसा भी न करें। विरोध बन पड़े तो करे पर यदि वैसा साहस न हो तो कम से कम असहमति और असहयोग की स्थिति तो बनाये ही रहें। यह भी गांधी जी का बताया हुआ व्यक्तिगत सत्याग्रह का एक छोटा रूप है। उसे तो अपनाया ही जा सकता है।
निजी जीवनक्रम और परिवार क्षेत्र हर व्यक्ति का अपना है। उस पर प्रभाव का रहना भी असंदिग्ध है। एक क्षेत्र में दुष्प्रवृत्तियों को पनपने से रोका जा सकता है और उन्हें उखाड़ने में सफल भी रहा जा सकता है। यदि सत्य निष्ठा, उमंगे, औचित्य के प्रति श्रद्धा जगे तो उसे साहस भरे संघर्ष के रूप में परिणति करना चाहिए और जितना सम्भव हो उतना विरोध अथवा असहयोग जारी रखना ही चाहिए। इतनी प्रखरता यदि जीवन्त रखी जा सकती तो उतने से भी अनौचित्य के असुर का मनोबल टूटेगा और देवत्व पनपेगा।
----***----

नीति-निष्ठा की स्थापना अवांछनीयता उन्मूलन से ही सम्भव
*******

अन्य देशों की भांति पिछले दिन तीन दशकों में अपने देश ने भी भौतिक क्षेत्र में प्रगति की है। ज्ञान-विज्ञान एवं तकनीकी दृष्टि से स्वतन्त्रता प्राप्ति के पूर्व जो स्थिति थी उसकी तुलना में हम कहीं बहुत आगे हैं। जिन वस्तुओं के लिये हमें कभी दूसरे देशों पर निर्भर रहना पड़ता था, वे आज अपने यहां ही बनने लगी हैं, यह प्रसन्नता की बात है।किन्तु दूसरे देशों की भांति एक भूल अपने यहां भी हुई है। भौतिक प्रगति की अंधी दौड़ में जिस प्रकार पाश्चात्य देश उच्चस्तरीय मानवी आदर्शों एवं सिद्धान्तों की उपेक्षा करके अनेकानेक समस्याओं का सामना कर रहे हैं, वही भूल अपने यहां भी हो रही है। फलस्वरूप अवांछनीयताएं बढ़ती जा रही हैं।
इन दिनों नीति निष्ठा सामाजिक उत्तरदायित्वों एवं मानवी आदर्शों एवं सिद्धान्तों के प्रति उच्चस्तरीय आस्थाएं दिनों-दिन गिरती जा रही हैं। आस्थाओं के विकृति होने से चिन्तन- निकृष्ट बनता और अवांछनीयता, अनैतिकता को बढ़ावा मिलता है। अवांछनीय, अनैतिक गतिविधियों में प्रकारान्तर से नीति एवं आदर्शों के प्रति विकृत आस्थाएं ही काम करती दृष्टिगोचर होती हैं। जिसकी फल श्रुति बेईमानी, निष्ठुरता, उच्छृंखलता, अनुशासन हीनता के रूप में प्रकट होती है।
अनैतिकताओं का आरम्भ आलस्य, अपव्यय, असंयम दुर्व्यसन, अशिष्टता, अनुशासन हीनता, नागरिक कर्तव्यों की अवहेलना जैसे छोटे समझे जाने वाले अवगुणों से होता है और इस उपक्रम में उद्धत होकर वह आक्रामकता का दुष्टता एवं निष्ठुरता का स्वरूप ग्रहण कर लेता है। चोरी, ठगी, रिश्वत मिलावट, अपहरण, चोरबाजारी, बलात्कार, अपहरण, लूट-डकैती, हत्या जैसे अपराध उद्धत अनैतिकता के अन्तर्गत ही आते हैं। जिस तेजी से इनमें अभिवृद्धि हो रही है। उसे देखते हुए लगता है, प्रगति के नाम पर हम अवगति की ओर अग्रसर हो रहे हैं।
अनैतिकता स्वार्थपरायणता एवं कृतघ्नता की उस संकीर्ण मनोवृत्ति से पनपती है जिसके कारण मनुष्य अपने सामाजिक दायित्वों की उपेक्षा करने लगता है। परिवार एवं समाज से अनेकों प्रकार की सुविधाएं एवं सहयोग हर मनुष्य को प्राप्त हैं। जो अनुदान उसे प्राप्त हुए हैं प्रतिदान स्वरूप अपनी योग्यता प्रतिभा एवं क्षमता का एक भाग समाज के लिये अर्पित करना नैतिक कर्तव्य है जिसके निर्वाह करते हरने से ही समाज की सुव्यवस्था बनी रहती और सहयोग और सहकार के कारण प्रगति का क्रम अवरुद्ध नहीं होने पाता। संकीर्ण स्वार्थों के वशीभूत होकर अधिकांश व्यक्ति अपने इन नैतिक दायित्वों का निर्वाह नहीं करते। ये ऐसे अपराध हैं जो कानून की पकड़ में नहीं आते, किन्तु इनके कारण समाज को भारी क्षति उठानी पड़ती है। असमर्थ, असहाय बूढ़े माता-पिता की सेवा न करना अपने आश्रितों के निर्वाह की व्यवस्था न जुटाना प्रकारान्तर से अपराध की ही श्रेणी में आता है। समाज से अनेकों प्रकार के सहयोग मिलते रहते हैं। समर्थ और सक्षम होते हुए भी असमर्थों जरूरतमन्दों को सहयोग न देना नैतिक अपराध है जिसकी रोकथाम के लिये कोई कानूनी व्यवस्था नहीं है किन्तु इनसे होने वाली हानियां अन्य अपराधों की तुलना में कम नहीं है।
दूसरी श्रेणी के अन्तर्गत वे अपराध आते हैं, जिसमें सामाजिक मर्यादाओं का उल्लंघन किया जाता है। अनुशासन हीनता, उच्छृंखलता अशिष्टता जैसी असामाजिक प्रवृत्तियों से समाज की सुव्यवस्था नष्ट होती तथा अराजकता फैलती है। नागरिक कर्तव्यों का पालन न करने से दूसरों को कठिनाइयों का सामना करना पड़ता है, इसे सर्वत्र देखा जा सकता है। लाइन में लगकर टिकट न लेना, रेलगाड़ी में बैठने वाली सीट पर सो जाने जैसी बातें छोटी लगती हैं किन्तु इनसे दूसरों को भारी असुविधा होती है। कितनी बार तो टकराव एवं संघर्ष की झगड़े फसाद की परिस्थितियां उत्पन्न हो जाती हैं। यातायात में ऐसी घटनाएं अक्सर घटती रहती हैं। कटु-भाषिता, आवेश ग्रस्तता, अशिष्टता से अपनी क्षति तो होती ही है, दूसरे के ऊपर कुप्रभाव पड़ता तथा सन्तुलन बिगड़ता है। अपनी बातों अथवा व्यवहार द्वारा इसको उत्तेजित अथवा असन्तुलित कर देना भी छोटे अपराधों की श्रेणी में आता है। अपनी सुविधा के लिए अन्य व्यक्तियों के अधिकारों का हनन आन्तरिक निष्ठुरता का परिचायक है, जो बढ़ते-बढ़ते अन्य व्यक्तियों के अधिकारों का हनन आन्तरिक निष्ठुरता का परिचायक है, जो बढ़ते-बढ़ते बड़े अपराधों का रूप ले लेता है।
तीसरे प्रकार में ऐसे अपराध होते हैं, जिन्हें कानून द्वारा जघन्य घोषित किया गया है। जुआ, लाटरी, ठगी, धोखाधड़ी, चोरी, अपहरण, आक्रमण, मिलावट रिश्वत लूट, डकैती, बलात्कार, हत्या जैसे अपराध उद्धत अनैतिकता के नाम से सम्बोधित किये जाते हैं। आरम्भिक संकीर्ण स्वार्थ परता असामाजिकता और कालान्तर में आक्रामकता का रूप लेकर उपरोक्त अनेकों प्रकार के अपराधों को जन्म देती है। प्रकारान्तर से नीति निष्ठा एवं उच्च स्तरीय मानवी आदर्शों के प्रति आस्था की गिरावट से ही सभी प्रकार की अनैतिकताओं का जन्म होता है।
अपने देश में सर्वाधिक अपराध मिलावट के होते हैं। चावल, दाल, आटा, तेल, घी, मिर्च, मसाले, दूध जैसे खाद्यान्नों में तो मिलावट एक सामान्य सी बात हो गई है। आये दिन समाचार पत्रों में ऐसी खबरें छपती रहती हैं कि अमुक वस्तु में विषाक्त वस्तु की मिलावट होने से उपयोग करने वाले कितने ही व्यक्ति मारे गये—कितने ही अपंग हो गये। जितनी घटनाएं प्रकाशन में आती हैं, उनसे बड़ी संख्या अप्रकाशित ही पकड़ में न आने वाली घटनाओं की होती है। देश में प्रतिवर्ष अन्धे अपंगों की संख्या से तीव्रता से वृद्धि हो रही है। इस बढ़ोत्तरी में एक बड़ा योगदान खाद्यान्नों में मिलावट का है। दूध और देशी घी जैसी स्वास्थ्य वस्तुएं शुद्ध शायद ही कहीं मिल पाती हों। इनका सेवन करना लोगों ने कम कर दिया है। विश्वास उठ जाने तथा इनका प्रचलन कम हो जाने के कारण गौ पालन, पशु पालन जैसे उपयोगी व्यवसाय भी बन्द होते जा रहे हैं। देश का दुग्ध उत्पादन प्रतिवर्ष घटता जा रहा है। पशु पालन के प्रति घटता हुआ उत्साह प्रकारान्तर से दूध, घी में होने वाले मिलावट से उत्पन्न अविश्वास की फलश्रुति मात्र है। इस मिलावट को कड़ाई से नहीं रोका गया तो पशु पालन उद्योग की सरकारी योजना भी सफल न हो सकेगी। और दूध उत्पादन के घटने से देश की जनता के स्वास्थ्य पर भारी कुप्रभाव पड़ेगा।
मिलावट खाद्यान्नों तक ही सीमित नहीं हैं। मशीनरी सामानों रेडियो, ट्रांजिस्टर, घड़ी आदि के कल पुर्जों की प्रामाणिकता सदा संदिग्ध ही बनी रहती है। दूसरे प्रगतिशील देशों में वस्तुओं का निर्माण प्रतिष्ठा का प्रश्न बनाकर किया जाता है। जापान जर्मनी की बनी वस्तुएं संसार भर में लोक प्रिय और सबसे प्रामाणिक मानी जाती हैं। अपने यहां का दुर्भाग्य है कि निर्माणकर्ता अपने तत्कालिक स्वार्थ साधनों एवं अधिकाधिक लाभ अर्जित करने के फेर में वस्तुओं के स्तर की ओर ध्यान नहीं देते। फलस्वरूप वे टिकाऊ नहीं हो पाती और कुछ ही दिनों बाद बेकार हो जाती है। दूसरे प्रगतिशील देशों में हत्या, आत्म हत्या, चोरी, डकैती बलात्कार के अपराध तो अधिक होते हैं किन्तु वस्तुओं में मिलावट के अपराध भारत की तुलना में कम होते हैं। इस क्षेत्र में अपना देश सबसे आगे है।
अन्य प्रकार के अपराधों की संख्या में भी तीव्रता से वृद्धि हो रही है। प्राप्त आंकड़ों के अनुसार भारत में प्रति मिनट होने वाले विभिन्न प्रकार के गम्भीर अपराधों की संख्या वर्ष 1977 में दो थी जिसमें चोरी, डकैती, उठाईगीरी, धोखाधड़ी, तस्करी, हत्या, अपहरण, बलात्कार जैसे सभी प्रकार के अपराध सम्मिलित थे। तीन वर्षों बाद सन् 1980 में इनकी संख्या बढ़कर चार गुनी हो गई। सन् 1980 में प्रति मिनट किये जाने वाले अपराधों की संख्या आठ हो गई। सन् 1977 में प्रति दो घण्टे में एक हत्या होती थी, यह संख्या सन् 1980 में चार तक जा पहुंची अर्थात् हर आधे घण्टे में एक हत्या। इस औसत से वर्ष भर का हिसाब जोड़ने पर कुल हत्याओं की संख्या सत्तरह हजार पांच सौ बीस तथा विभिन्न अपराधों की इकतालीस लाख चार हजार आठ सौ होती है। ये आंकड़े प्रकाशन में आई घटनाओं के हैं। समाचार पत्रों में अप्रकाशित घटनाओं की संख्या इससे भी अधिक होगी।
अपराध महानगरों में सर्वाधिक होते हैं। कलकत्ता, मद्रास, बेंगलोर, कानपुर, अहमदाबाद हैदराबाद बम्बई जैसे नगरों में सन् 80 के प्रथम पांच हजार से लेकर आठ हजार की संख्या में चोरी उठाई गिरी डकैती अपहरण बलात्कार की घटनाएं प्रकाशन में आयीं।
पिछले एक दशक में बाल अपराधों की संख्या में भी द्रुत गति से वृद्धि हुई है। वर्ष 1967 में भारतीय दण्ड संहिता के अन्तर्गत दर्ज किये जाने वाले कुल अपराधों में किशोर अपराधियों की भागीदारी 2.6 प्रतिशत थीं, जो कि सन् 80 में बढ़कर लगभग दुगुनी-पांच प्रतिशत तक जा पहुंची। इनमें से अधिकांशतः सोलह और इक्कीस वर्ष के मध्य आयु वाले थे। वर्ष 1976 में किशोरों द्वारा किए विभिन्न प्रकार के अपराधों की संख्या इस प्रकार थी। कुल लगभग 45 हजार मामले पुलिस रिकार्ड में अंकित हुए जिसमें चोरी के 16 हजार, सेंधमारी के छह हजार छह सौ, दंगे फसाद के पांच हजार, हत्या के आठ सौ पचास, डकैती के सात सा और शेष जुआ, तस्करी राहजनी की घटनाएं थीं। बाल अपराध की दृष्टि से विभिन्न प्रमुख प्रान्तों का क्रम इस प्रकार था, महाराष्ट्र मध्य प्रदेश; तमिलनाडु, उत्तर प्रदेश, गुजरात, पंजाब और राजस्थान। सब से कम बाल अपराध केरल में होते हैं।
इन अपराधों के अतिरिक्त रिश्वत, तस्करी, घरों में चोरी जैसे अपराध ऐसे हैं जो कम ही प्रकाश में आते हैं। सरकारी दफ्तरों की स्थिति ऐसी बन गई है कि बिना रिश्वत के शीघ्रता से काम नहीं हो पाता। विभिन्न कार्यों का कराने के लिए रिश्वत की रकम बंधी बंधायी होती है। जो देने से आना कानी करता है उसका काम लम्बे समय तक पेन्डिंग लिस्ट में पड़ा रहता है। सामूहिक प्रतिरोध के अभाव में यह अनैतिक व्यापार इन दिनों सर्वत्र चलते देखा जा सकता है। और दिन प्रतिदिन बढ़ता ही जा रहा है।
अपराध शास्त्री, मनोवैज्ञानिक, विचारक बढ़ती हुई अवांछनीयता, अनैतिकता के विभिन्न कारण बताते हैं। अमेरिका के प्रसिद्ध मनोवैज्ञानिक डॉ. जान कैलिहन भारत में बढ़ते हुए अपराधों का सम्बन्ध जन संख्या की बढ़ोत्तरी और घनी आबादी से जोड़ते हैं। उनका कहना है कि घनी आबादी एवं भीड़ वाले बड़े-बड़े नगरों में मानसिक, भावनात्मक एवं आर्थिक दबावों के कारण अपराधों में निरन्तर वृद्धि हो रही है।
पेन्सिलवेनिया विश्वविद्यालय के प्रो. लैटीग्रास सिनेमा एवं टेलीविजन को अपराधों का एक बड़ा कारण मानते हैं। उनका विचार है कि सिनेमा के घटनाक्रमों में जीवन की समस्याओं का वास्तविक समाधान करने वाली बातों का मात्र एक प्रतिशत समावेश होता है। 99 प्रतिशत दृश्य कोरी कल्पना पर आधारित तथा अव्यावहारिक होते हैं। अपराध, हिंसा आदि को बढ़ावा देने वाली फिल्में 99 प्रतिशत होती है। इलिनाय विश्वविद्यालय के मनोविज्ञान के प्रो. लियोनाडिसरन बच्चों एवं किशोरों में बढ़ती हुई अपराध वृत्ति में फिल्मों का बहुत बड़ा योगदान मानते हैं। उनके अनुसार अपरिपक्व मस्तिष्कों को सिनेमा एवं घटिया साहित्य सबसे अधिक प्रभावित करते हैं।
जनसंख्या वृद्धि, बेरोजगारी, सिनेमा, घटिया साहित्य, गरीबी आदि का अवांछनीयता को बढ़ावा देने में एक सीमा तक सहयोग हो सकता है किन्तु ये मूल कारण नहीं है। सबसे अधिक बड़ा कारण है नीति आदर्शों एवं उच्चस्तरीय सिद्धान्तों के प्रति आस्थाओं का विकृत हो जाना। अनेकों प्रकार की विकृतियां इसी से उत्पन्न होती है। परिवारों में बढ़ती हुई संकीर्ण स्वार्थपरता, कृतघ्नता और समाज में फैलती हुई अनुदारता उच्छृंखलता, अनुशासन हीनता, आस्थाओं की विकृति को ही फलश्रुति हैं जो उद्धत बनकर गम्भीर अपराधों को जन्म देती हैं।
इस दिशा में अभीष्ट सुधार एवं रोकथाम करने के लिये शासकीय एवं सामाजिक स्तर पर अनेकों प्रकार के प्रयास चलते रहते हैं। शासन कानून बनाता है और दण्ड की व्यवस्था न्यायालयों के माध्यम से करता है। सामाजिक संस्थायें अपने स्तर पर प्रयत्नरत रहती हैं। किन्तु इसके बावजूद भी विशेष सुधार होता दिखाई नहीं पड़ता। समाज में अवांछनीयता घटने के स्थान पर बढ़ती ही जा रही है। कानून की पकड़ में न आने वाले कितने ही ऐसे अपराध होते हैं,जिनकी जानकारी नहीं मिल पाती किन्तु उनसे भारी क्षति उठानी पड़ती है। परिवार में वृद्ध माता-पिता की देख-रेख सेवा, पत्नी के प्रति स्नेह-सहयोग के अभाव में उन्हें कितना कष्ट सहना पड़ता है, इसका अनुमान तो भुक्तभोगी ही लगा सकते हैं। उपेक्षा, तिरष्कार एवं समुचित देख-रेख न होने से उनमें कितनों को घुटन से भरे जीवन के दिन पूरे करने पड़ते हैं। पति की प्रताड़ना एवं उपेक्षा से आये दिन कितनी ही नारियां आत्महत्या तक करती देखी गई हैं, जिनकी रोक-थाम करने के लिए कानून के पास प्रत्यक्ष कोई व्यवस्था नहीं है। समर्थ और सम्पन्नों की अनुदारता से पिछड़े एवं गरीबों को सहयोग नहीं मिल पाता। फलतः वे अविकसित एवं विपन्नता की स्थिति में पड़े रहते हैं। शासन और कानून इस अनुदारता की मनोवृत्ति को रोक पाने में अक्षम है। जिसके कारण पिछड़े गरीबों की स्थिति और भी अधिक बदतर होती जा रही है और शोषण एवं संचय के कारण सम्पन्न और भी अधिक अपनी झोली भरते जा रहे हैं। ये ऐसे परोक्ष रूप से किये जाने वाले अपराध हैं जो कानून की पकड़ में नहीं आते किन्तु उतनी ही हानि पहुंचाते हैं जो जितनी कि चोरी, ठगी और डकैती जैसे गम्भीर अपराध।
इस स्थिति को बदलने के लिए बहुस्तरीय प्रयास करने होंगे। मात्र शासन पर निर्भर रहने से काम नहीं चलेगा, उसका सहयोग इस प्रयास में मिल सकता है—नीति-निष्ठा और चरित्र निष्ठा को, उच्चस्तरीय आदर्शों एवं सिद्धान्तों को सर्वोपरि महत्व देना होगा। इन दिनों बुद्धि और धन को सर्वाधिक प्रतिष्ठा प्राप्त है। उसके स्थान पर नीति, सदाचार, मानवी आदर्शों एवं सिद्धान्तों को प्रमुखता देनी होगी। सम्पन्नता और विद्वता को तभी सम्मानित किया जाना चाहिए, जब वह उदारता एवं उदात्तता को अपनाये हुए हो। अनुदार सम्पन्न और चरित्र से रहित विद्वान को प्रतिष्ठा नहीं मिलनी चाहिए। पिछले दिनों यही भूल हुई है। अपनी संस्कृति ने चरित्र निष्ठा को जितना महत्व दिया उतना अन्य किसी विशेषता को नहीं। इस तथ्य की उपेक्षा हुई, चरित्र निष्ठा गौड़ होती गई और बुद्धि बल धन बल को मिला—सम्मानित हुआ। फलस्वरूप मानवी विशेषताओं की अवमानना हुई और चरित्र निष्ठा के अभाव में आस्थायें विकृत होती चली गई। अपनी चारित्रिक विशेषताओं के लिये यह देश भी विश्वविख्यात था।इतिहास में एक से बढ़कर एक अनुकरणीय उदाहरण मिलते हैं। उसी देश के निवासी सदाचार की दृष्टि से दिन-प्रतिदिन कमजोर होते जा रहे हैं। अपनी चारित्रिक गरिमा खोकर हमने गंवाया ही अधिक है। सर्वविदित है किसी भी समाज अथवा देश की वास्तविक सम्पत्ति भौतिक वस्तुयें नहीं, उसमें रहने वाले श्रेष्ठ व्यक्तित्व हैं, जिनके सहारे राष्ट्र ऊंचा उठता है। साधनों की सुसम्पन्नता घटिया व्यक्तित्व होने पर प्रगति का नहीं, अवगति का मार्ग प्रशस्त करती है। इसके विपरीत साधनों की दृष्टि से पिछड़े किन्तु व्यक्तित्वों की दृष्टि से भरे-पूरे देश को प्रगति करते देरी नहीं लगती।
इस तथ्य की जितनी उपेक्षा होगी देश की प्रगति का मार्ग उतना ही अवरुद्ध होता जायेगा। विकास के लिये बनने वाली अनैतिकता की बाढ़ कहीं उच्चस्तरीय आदर्शों को नैतिक विशेषताओं को बहा न ले जाय—इसके लिये अविलम्ब कदम उठाने होंगे। देशवासियों में नीति एवं आदर्शों के प्रति आस्था उत्पन्न करने के लिये हर सम्भव प्रयास करने होंगे। सरकारी एवं गैर सरकारी दोनों ही स्तरों पर प्रचार तन्त्रों, रचनात्मक कार्यक्रमों के माध्यम से चरित्रनिष्ठा को उभारा एवं प्रोत्साहित किया जाय। अनीति के मार्ग पर चलने वाले, पारिवारिक, सामाजिक उत्तरदायित्वों के निर्वाह के प्रति कन्नी काटने वालों की भर्त्सना एवं सामाजिक बहिष्कार किया जाय। कानून ऐसे अनुदारों को प्रताड़ित करने के लिये दण्ड की व्यवस्था अपने स्तर पर करे और समाज ऐसे व्यक्तियों के प्रति उपेक्षा, तिरष्कार द्वारा विरोध प्रकट करे। सर्वत्र नीतिवानों, चरित्रवानों को प्रोत्साहित किया एवं सम्मान दिया जाय। सम्पत्ति एवं योग्यता से भी अधिक चरित्र बल को महत्व दिया जाय। इस दिशा में सर्वत्र प्रयास चल पड़े तो कोई कारण नहीं है कि वर्तमान अवांछनीय प्रवाह को उलटा न जा सके। अपनी गौरव गरिमा को प्राप्त करने के लिये हमें उच्चस्तरीय आदर्शों की पुनर्प्रतिष्ठा जन-जन के भीतर करनी होगी। अवांछनीयता की रोकथाम और समाज की सर्वांगीण प्रगति का मार्ग इसी प्रकार प्रशस्त होगा।
----***----

प्रामाणिकता की जीवन के हर क्षेत्र में अनिवार्यता
*******

धन की महत्ता सार्थकता तब है जबकि उसे नीतियुक्त मार्ग से कमाया गया हो। अनीति पूर्वक उपार्जित धन भर्त्सना का पात्र है। चोरी, उठाईगीरी, डकैती, झूठ-फरेब आदि अनैतिक माध्यमों से भी उपार्जन करना सम्भव है। पर सिद्धान्ततः कोई भी विचारशील ऐसे उपार्जन माध्यमों का समर्थन नहीं करेगा। यहां तक कि चोर और डकैत भी नहीं चाहते कि उनके बच्चे बड़े होकर उनका धन्धा करें। आशय यह है ईमानदारी का प्रत्यक्ष अथवा परोक्ष रूप से समर्थन हर कोई करता, सैद्धांतिक तौर पर दिखाई पड़ता है। फिर बेईमानी क्यों बढ़ती है? मिलावट का बाजार क्यों अधिक गरम होता जा रहा है? आर्थिक अपराध क्यों बढ़ते जा रहे हैं? भ्रष्टाचार को आश्रय कहां से मिलता है? इन प्रश्नों पर गम्भीरता से विचार करने तथा कारणों के मूल में जाने पर महत्वपूर्ण सूत्र हाथ लगते हैं।
अन्यों की तुलना में कम समय में अधिक उपार्जन कर लेने की आतुरता ही आर्थिक अपराधों के पीछे प्रधान कारण होती है। दुर्भाग्य वश अन्य चारित्रिक विशेषताओं की अपेक्षा धन को अधिक प्रतिष्ठा प्राप्त है। जन-सामान्य की मनोभूमि सम्पन्नता को अतिशय महत्व देती है। श्रमशीलता एवं प्रामाणिकता की कीमत पर अर्जित की गयी समृद्धि की परम्परा को प्रोत्साहित एवं अभिनन्दित किया जाना चाहिए, यह तो उचित है तथा समाज एवं देश के विकास के लिए आवश्यक भी। पर अनीति के मार्ग से बढ़ायी गयी समृद्धि की अभ्यर्थना की जाय, यह बात विवेक के गले नहीं उतरती। सम्पन्नता किस तरह हासिल की गयी तथा किस काम आयी इन दो कसौटियों पर सकने के उपरान्त किसी व्यक्ति विशेष को महत्व दिये जाने अथवा उपेक्षित किये जाने की परम्परा चल पड़े तो बढ़ते हुए आर्थिक अपराधों की रोकथाम में सहयोग मिल सकता है और नीतियुक्त उपार्जन की स्वस्थ परम्परा को प्रश्रय मिल सकता है।
समाज में प्रामाणिकता की तुलना में सम्पन्नता को अधिक महत्व मिलते देखकर अधिकांश व्यक्ति तो यह सोचते हैं कि जैसे भी हो सम्पन्न बनना चाहिए। ऐसी विचारधारा बचपन से ही पारिवारिक वातावरण से लेकर समाज में सर्वत्र उसे मिलती है। वह परिपक्व होती रहती तथा आगे चलकर सम्पन्न बनने के शॉर्टकट मार्ग—बेईमानी पर उतारू होने के लिए प्रेरित करती है। आर्थिक अपराध शास्त्र का यही मनोवैज्ञानिक सिद्धान्त है, जो छोटे-बड़े विविध प्रकार के अर्थ अपराधों की ओर मनुष्य को और मनुष्य को उन्मुख करता है। एक जमाना था जब बुद्धि का इतना अधिक विकास नहीं हुआ था। सीमित प्रकार के आर्थिक अपराध होते थे। चोरी, डकैती, उठाईगीरी, आदि द्वारा दूसरों का धन हड़पने का प्रयास अपराधी करते थे पर बुद्धि के साथ-साथ ऐसे ही अपराधों में वृद्धि हुई जो कानून की पकड़ में तो शीघ्रता से नहीं आते पर समाज को भारी क्षति पहुंचाते हैं। परोक्षतः ये अपराध चोरी, डकैती आदि से कहीं अधिक खतरनाक हैं।
मिलावट एक ऐसा ही आपराधिक कृत्य है, जिसमें चोरी और डकैती की भांति प्रत्यक्ष धन शोषण की हानि तो नहीं दिखायी पड़ती पर कितने ही भयंकर दुष्परिणाम छोड़ती है। लाखों व्यक्ति इस कुटिल व्यापार के कारण प्रतिवर्ष अकाल मृत्यु के ग्रास बनते हैं। मिलावट युक्त वस्तुओं के उपभोक्ताओं में से करोड़ों को कितने ही गम्भीर रोगों का शिकार बनना पड़ता है। जन-जीवन को इतनी अधिक क्षति अन्य किसी से नहीं पहुंचती जितनी कि मिलावट के कुकृत्य से।
पैसे के लोभ में कितना घिनौना कृत्य मनुष्य कर सकता है, यह मिलावट के विभिन्न तरीकों को देखकर पता चलता है। खाद्यान्नों में यह व्यापार धड़ल्ले से चल रहा है। चावलों में सफेद कंकड़ आसानी से नहीं दिखायी देता। कुछ दिनों पूर्व पश्चिम बंगाल की एक चावल फैक्टरी में छापा मारकर हजारों बोरियां कंकड़ की पकड़ी गयीं जो चावलों के साथ मिलाकर बोरियों में भरी जा रही थीं। कुछ वर्षों पूर्व आटे में साफ्ट स्टोन पीसकर मिलाने का कुकृत्य मिलावट के व्यापारी करते थे पर कंकड़ों के मंगाने एवं पीसने का खर्च बाद में बढ़ गया। इसलिए वे अधिक सस्ती वस्तुओं की खोज में लग गए। उल्लेखनीय है कि साफ्ट स्टोन के सम्पर्क से दांत शीघ्र गिरते हैं। इस विजातीय द्रव्य के कारण पेचिश तथा अतिसार रोगों का जन्म होता है। अब आटे में कितने ही व्यवसायी भूसी व बारीक चूर्ण मिलाते पकड़े गये हैं। वेजिटेबल घी में तेल, चर्बी की मिलावट तो एक सामान्य बात हो गयी है। शुद्ध देशी घी की तो मात्र अब कल्पना की जा सकती है अन्यथा बाजारों में दुकानों पर लगे लम्बे चौड़े बोर्ड को मात्र देखकर सन्तोष किया जा सकता है। उपलब्ध घृत भण्डार की शुद्धता संदिग्ध है। सरसों के तेल में एक विशेष प्रकार का जंगली बीज का रस आसानी से घुल मिल जाता और सुगमता से पकड़ में नहीं आता। इन दिनों सरसों के तेल में व्यापक स्तर पर इस तरह की मिलावट हो रही है। जंगली बीज का मिला हुआ बह रस बेरी-बेरी जैसे भयानक रोगों को जन्म देता है।
मसालों के क्षेत्र में तो मिलावट के विशेषज्ञों ने अति कर दी है। स्वेच्छाचारिता सबसे अधिक मसालों की मिलावट में है। सड़ी-गली व्यर्थ हो गयी हल्दी को रंगने के लिये उसे तरोताजा और चमकीली बनाने के लिए क्रोमोट का घोल चढ़ाया जाता है। पिसी हुई हल्दी में भी उस घातक रसायन के अतिरिक्त घोड़े की लीद जैसी वस्तुएं मिलायीं हुई कितने ही स्थानों पर पकड़ी गयी हैं। लेड क्रोमेट यकृत तथा आंतों के लिए अत्यन्त हानिकारक है। जीरा में आजकल बड़े पैमाने पर लकड़ी का बुरादा मिलाया जाता है। पपीते के बीज को बिना चखे काली मिर्च में पहचानना आसान नहीं है। साबूदाना, पान में प्रयोग होने वाला कत्था भी शुद्धता की दृष्टि से निरापद नहीं रहा।
खाद्यान्नों का रंगों से सीधा सम्बन्ध है। रंग-बिरंगे विविध प्रकार के व्यंजनों में रंगों का प्रयोग किए जाने की परम्परा है। पर खाने वाले रंग तथा वस्तुओं को रंगने के लिये प्रयुक्त होने वाले रंगों में भारी अन्तर होता है। दोनों के निर्माण की प्रक्रियाएं अलग-अलग है। मीठा खाने का रंग वस्तुओं की रंगाई के काम में आने वाले रंगों की अपेक्षा कहीं अधिक महंगा पड़ता है। किन्तु बाजार में बिकने वाली मिठाइयों में दुकानदार सस्ते रंगों का प्रयोग करने लगे हैं। कुछ समय पूर्व कानपुर नगर पालिका के स्वास्थ्य विभाग ने खोमचों एवं दुकानों पर बिकने वाली मिठाइयों के नमूने की जांच की तो मालूम हुआ कि अधिकांश में कपड़ा रंगने वाले विविधरंगों का व्यापक पैमाने पर प्रयोग हुआ है। सर्वाधिक मिलावट आइसक्रीम तथा ठण्डे पेयों के रंगों की पायी गयी। भारत सरकार ने कुछ विशेष सिंथोटिक रंगों को ही खाद्य पदार्थों की अनुमति दी है। शीतल पेयों, मिठाइयां, आइसक्रीम, औषधियों तथा सौन्दर्य प्रसाधनों आदि में मुख्यतः जिन रंगों को मिलाने की छूट दी गयी है वे हैं फास्टरेइड, पौंस्यू 4 आर, एरीथ्रोसीन-एमरेंसनसेटयेलो (एफ.सी.एफ.) टारट्रेजीन, कारमोइसीन, इंडिगोकारमीन।
ये रंग अत्यन्त महंगे हैं। अतः इनके स्थान पर औरामीन, सूडान, लेडक्रोमे, मैलेकाइट ग्रीन, मेटेनिलयेलो अखाद्य रंगों का व्यापक स्तर पर प्रयोग किया जाने लगा है। अमेरिका के स्वास्थ्य अनुसंधान विभाग से प्रकाशित एक रिपोर्ट में यह कहा गया कि एमरेंथ के प्रयोग से केंसर होने की सम्भावना अधिक रहती है। गर्भवती महिलाओं के भ्रूण को उसके प्रयोग से क्षति पहुंच सकती है। रिपोर्ट से सजग होकर अमेरिकी सरकार ने एमरेंथ पर पाबन्दी लगा दी। अन्यान्य विषैले रंग कितने ही प्रकार के शारीरिक एवं मानसिक रोगों को जन्म देते हैं। लेड क्रोमेट अकार्बनिक रसायन से एनीमिया, होने का डर रहता है। बढ़ती हुई विकलांगता, कैंसर, तिल्ली एवं जिगर के रोगों को जन्म देने में इन अखाद्य रंगों की महत्वपूर्ण भूमिका होती है।
गन्ना उत्पादन में विश्व की मूर्धन्य राष्ट्र होने हुए भी देश में चीनी की कमी बराबर बनी रहती है। खुले बाजार में उपलब्ध चीनी का भाव अत्यन्त ऊंचा है। ऐसी स्थिति में कितने ही दुकानदार लुक-छिपकर मिठाइयों तथा अन्य मीठे खाद्यान्नों में सैकरीन का प्रयोग करने लगे हैं। सैकरीन एक ऐसा कृत्रिम रसायन है जिसमें चीनी की अपेक्षा 550 गुनी अधिक मिठास होती है। गत दशक में विभिन्न देशों में हुए शोधों का निष्कर्ष है कि यह स्वास्थ्य के लिए अत्यन्त हानिकारक है। सन् 1973 में अमरीकी ‘फैडरलड्रग’ एजेन्सी ने सैकरीन के प्रभाव को जानने के लिए एक प्रयोग किया। कुछ चूहों को उनके आहार में सैकरीन की निश्चित मात्रा नियमित रूप से दी गई। अध्ययन में पाया गये कि उनमें से पचास प्रतिशत कैन्सर से तथा पच्चीस प्रतिशत ‘ब्लैडरट्यूमर’ से ग्रस्त हो गये। सैकरीन के हानिकारक प्रभावों को देखते हुए जापान, अमेरिका, कनाडा आदि देशों में उसके प्रयोग पर सख्ती से रोक लगा दी है। किन्तु अपने देश में ऐसी पाबन्दी अभी तक न लगने के कारण व्यवसायी वर्ग अधिक लाभ के लिए उसका उपयोग विपुल परिमाण में करते हैं।
यों तो मिलावट का जन्म तभी से हुआ माना जा सकता है जब से मनुष्य ने कच्चा आहार लेना बन्द कर उसे पकाने का तरीका अपनाना आरम्भ किया। जब कभी अपक्व भोजन किया जाता होगा, आहार में केवल फल शाक और अनाजों का ही प्रयोग किया जाता होगा तब तो किसी प्रकार मिलावट का प्रश्न ही नहीं रहता। पर जब से भोजन को पकाना आरम्भ किया गया और उसे पकाने योग्य बना कर बेचने का क्रम चला तब से उसमें मिलावट की सम्भावना उत्पन्न हुई। अब तक तो केवल अनाज, दालों और बने बनाये खाद्य पदार्थों में ही मिलावट की गुंजाइश रहती थी। पर जब से श्रम की बचत और समय की मितव्ययिता के ख्याल से रेडीमेड मसाले, बेसन आटा, तेल, घी और बनी बनायी खाद्य वस्तुओं का प्रयोग होने लगा तब से मिलावट की गुंजाइश और बढ़ गयी। गृहणियां आलस्यवश ही सही बाजार से पिसे-पिसाये मसाले और बनी बनायी दालें खरीदने लगीं और इस क्षेत्र में धन लोलुप सफेदपोश अपराधियों ने घुसपैठ की तभी से मिलावट अधिक बढ़ने लगी।
मिलावट अपराध है यह सभी कोई जानते हैं। दण्ड और कानून के उल्लंघन की सजा की तलवार तो मिलावट करने वालों पर हमेशा लटकती रहती हैं, पर वे जैसी कि आशा करते हैं, अधिक पैसा और मुनाफा मिलेगा ही पूरी नहीं होती। अर्थशास्त्र का सामान्य सिद्धान्त है कि कम मुनाफा लिया जाय और अधिक खपत की जाय तो ज्यादा लाभ होता है, अपेक्षाकृत अधिक मुनाफा कमाने के चक्कर में की खपत करने से ग्राहकों को प्रामाणिक वस्तु न मिलने के कारण उनका विश्वास उठ जाने से बिक्री घटेगी यह तो साधारण सी बात है। जिसे हर कोई समझता है। मिलावट करने वाला व्यापारी या दुकानदार अनैतिक व्यक्ति और अपराधी ही नहीं होता व्यापारिक दूर दर्शिता की दृष्टि से भी अन्धा ही सिद्ध होता है।
किसी भी वस्तु में कोई घटिया चीज मिलाते समय इस बात का ध्यान नहीं रखा जाता कि उसे खाने वाले के स्वास्थ्य पर क्या प्रभाव पड़ता है। दुकानदार को तो अपने मुनाफे से ही मतलब रहता है। उन्हीं चीजों को घर के लोग भी प्रयोग में लाते हैं। जिससे मिलावट कर कमाया गया मुनाफा दवाओं और रोग के उपचारों में बराबर होता रहता है। कदाचित बेचने की अलग और घर पर प्रयोग करने की चीजें अलग-अलग रखी जाती हों तो भी यह नैतिक, व्यापारिक और कानूनी दृष्टि से अवांछनीय अदूरदर्शी और अपराधपूर्ण होता ही है।
विरोध सहयोग आर बहिष्कार के साथ-साथ हमें रचनात्मक दृष्टिकोण से भी सोचना चाहिए। वस्तुयें शुद्ध और मिलावट रहित मिलें इसके लिए उपभोक्ता अपने सहकारी भण्डार और दुकानें चालू कर सकते हैं। सरकार से भी इस दिशा में सहयोग मिल सकता है। स्वास्थ्य प्रद ताजी और शुद्ध वस्तुयें जनता को उपलब्ध कराने की व्यवस्था बनाना भी एक उत्कृष्ट समाज सेवा है मिलावट करने वाले व्यापारियों और उद्योगपतियों को सहयोग तथा प्रोत्साहन हमीं से मिलता है। मजदूर और नौकर के साथ उपभोक्ता भी तो हम ही हैं। यदि हम ही सहयोग न करें और न ऐसी वस्तुयें खरीदें तो दुकानदारों और व्यापारियों की क्या मजाल कि वे जबरन अपनी चीजें हमारे गले मढ़ दें। यदि हम उन्हें सहयोग न दें और उनका विरोध करें, सहयोग बन्द कर दें तो अकेला विक्रेता क्या कर सकता है।
मिलावट की समस्या का एक व्यवहारी समाधान यह भी हो सकता है कि उत्पादन का क्षेत्र व्यक्तिगत न रहकर सामाजिक बना दिया जाय। क्योंकि व्यक्तिगत क्षेत्र में इसका मुख्य उद्देश्य अधिक से अधिक मुनाफा रहता ऐसी स्थिति में कई बार आवश्यकता से अधिक वस्तुयें तैयार कर इकट्ठी कर ली जाती है। जो समय पर बिक नहीं पाती और काफी देर पड़े रहने से सड़ती-गलती जाती है। सड़ने-गलने से बचाने के लिए कई रासायनिक तरीके अपनाये जाते है। उन्हें सड़ने से भले ही बचा लें—पर उनमें बासीपन और विषाक्तता तो आ ही जाती है। व्यक्तिगत उत्पादन केन्द्रों में मिलावट करने की सुविधा भी काफी रहती है। क्योंकि यह सब परोक्ष में ही चलता है।
इसके विपरीत उत्पादन को सामूहिक क्षेत्र में ले जाने में सब सम्भावनायें निर्मूल हो जाती हैं। क्योंकि सामूहिक क्षेत्रों में उत्पादन लाभ के लिए किया जाता है। जहां लाभ नहीं उपादेयता ही दृष्टिकोण हो वहां सड़ने-गलने योग्य वस्तुयें बनायी ही नहीं जातीं। उपभोक्ताओं की मांग के अनुसार ही उत्पादन होता है और इतना तो होना ही चाहिए कि उत्पादन में लगी लागत किसी पर व्यक्तिगत रूप से न आये। सभी उपभोक्ता उसका व्यय भार उठायें। वही लाभ कमाने का दृष्टिकोण कहा जा सकता है, लागत खर्च निकालने का।
कुछ विचारशील और पढ़े लिखे उपभोक्ता मिल कर इस प्रकार की व्यवस्था आसानी से बना सकते हैं। सामान्य जनता को भी ऐसे संस्थानों से प्रामाणिक शुद्ध और ताजी वस्तुयें उचित दर पर मिलने का विश्वास हो जायगा तो कालान्तर में घाटे या आमदनी से अधिक खर्च का प्रश्न ही नहीं उठ सकता। इस प्रकार की व्यवस्था के लिए थोड़े बहुत विचारशील व्यक्तियों को जनहित की भावना से प्रेरित होकर आगे भर आने की आवश्यकता है।
प्रयोजनीय और खाद्य वस्तुओं से मिलावट रोकने के लिए लोकमत जागृत करने मिलावट करने वालों का विरोध, असहयोग बहिष्कार करने, तथा सहकारी उपभोक्ता स्टोर खोजने की आवश्यकता है और इससे भी आवश्यक है दृढ़ विश्वास, लगन, उत्साह और नुकसान उठाने का साहस करने की। तभी जन जीवन को रुग्ण बनाने वाले इस शोषण से बचाया जा सकेगा।
विश्व के अन्य देशों की तुलना में औसत आयु दर अपने देश की निम्नतम है। प्राप्त सर्वेक्षण की रिपोर्ट के अनुसार देश के नागरिक की औसत आयु पचास वर्ष है। अमेरिका में यह औसत 60, रूस में 70 है। कुछ स्वास्थ्य विशारदों का मत है कि खाद्यान्नों में मिलावट से उत्पन्न होने वाली विषाक्तता धीरे-धीरे स्वास्थ्य की जड़े खोखली बनती है और निरन्तर मिलावटी खाद्यान्नों के खाते रहने से शरीर की जीवनी शक्ति कमजोर पड़ती आती है। शुद्ध आहार न मिल पाने के कारण कितने ही रोगों का प्रादुर्भाव होता है। आयु दर निम्नतम होने के कारण मिलावट को भी माना जाता है।
मिलावट के सन्दर्भ में ‘वीकलन्यूज’ नामक एक अमेरिकी पत्र लिखता है कि यह धन्धा भारत में अधिक प्रश्रय पा रहा है। कारण पत्र के सम्पादक ने यह बताया है कि शासकीय एवं गैर शासकीय सामूहिक स्तर पर मिलावट के विरुद्ध जिस सख्ती से कदम उठाया जाना चाहिए वह नहीं है। सामान्यतः इसे इतना बड़ा अपराध नहीं माना जाता जितना कि चोरी और डकैती को। जब मिलावट के कारण हजारों और लाखों व्यक्ति प्रति वर्ष अकाल मृत्यु मरते हैं। करोड़ों को शारीरिक तथा मानसिक व्याधियों से ग्रसित होना पड़ता है। हत्या आदि की घटनाओं में कुछ व्यक्तियों की मृत्यु होती है पर खाद्य पदार्थों में विजातीय द्रव्यों के सम्मिश्रण से लाखों को तिल-तिल तड़प कर मरना पड़ता है। उस अपराध को जघन्य अपराधों की श्रेणी में रखकर वैसी ही दण्ड की व्यवस्था बनायी जानी चाहिए। जैसा कि डकैती एवं हत्या के अपराधों के लिए है। मिलावट के धन्धे पर रोकथाम कर सकना भारत में तभी सम्भव है।’

कानूनी एवं प्रशासकीय स्तर पर तो ऐसी कठोर व्यवस्था बननी ही चाहिए। जनस्तर पर भी मिलावट के धन्धे में लगे व्यवसाइयों की भर्त्सना की जानी चाहिए। साथ ही ऐसी वैचारिक क्रान्ति की आवश्यकता है कि जन मानस अनीति से कमायी गयी सम्पन्नता की अपेक्षा ईमानदारी को अधिक प्रतिष्ठा दे। सम्मान यदि दिया ही जाय तो उन सम्पन्नों को जिन्होंने श्रमशीलता के आधार पर उपार्जन किया है तथा उसका सदुपयोग सदुद्देश्यों में कर रहे हैं। मिलावट ही नहीं उपार्जन के उन सभी अनैतिक स्रोतों को तिरस्कृत और हतोत्साहित किया जाना चाहिए जो समाज और देश के लिए हानिकारक हैं। श्रम और ईमानदारी से उपार्जित प्रामाणिक सम्पदा जो लोकहित में काम आये उसको ही सम्मानित किया जाना चाहिए।
----***----

विदेशी वस्तुओं का उपभोग, हमारी मानसिक पराधीनता है।
*******

भारत जब अंग्रेजों का गुलाम था तब यहां व्यापारी अपने देश का निर्मित सामान लाकर बेचा करते थे। ऊंचे दामों पर घटिया माल भी हो तो भारतीय जनता को खरीदना पड़ता, शासक वर्ग अपने देश की बनी वस्तुओं के आगे भारतीय चीजें टिकने नहीं देते थे। और वह सारा पैसा विदेश चला जाता। इस शोषण चक्र को बन्द करने के लिये ही जागरूक और विचारशील लोगों ने स्वाधीनता संग्राम छेड़ा। लोकप्रिय जन नेताओं के स्थान पर विदेशी वस्तुओं का बहिष्कार किया जाने लगा। विदेशी कपड़ों की होलियां जलाई गयी, लोगों ने भारत के बाहर बनी हुई वस्तुओं का बहिष्कार किया। केवल इसलिए कि विदेशी व्यापार को निरुत्साहित किया जाये और गरीब देश का पैसा देश में ही रहे।
हांलाकि इन सब आन्दोलनों का ध्येय भारत को स्वतन्त्र कराना था, परन्तु स्वतन्त्रता प्राप्ति का सबसे बड़ा लाभ भी यही आंका गया था, कि हमारे देश का धन हमारे ही राष्ट्र को समृद्ध और उन्नत बनाने में प्रयुक्त हो सके। विदेशी शासन के शोषण चक्र को नष्ट करना एवं राष्ट्र की समृद्धि और विकास के नये द्वार खोलना स्वतन्त्रता का प्रमुख लाभ था।
स्वतन्त्रता प्राप्त हुई। हमें अपने विकास और समृद्धि का आत्माधिकार मिला परन्तु स्वतन्त्रता प्राप्त करने के बाद देशवासियों की जिस दिशा में प्रवृत्ति बढ़ी उसे देखकर कहा जाये कि हम अपने प्रयत्न और पुरुषार्थ से प्राप्त की गयी उपलब्धि का लाभ नहीं उठा सके तो कोई आश्चर्य जनक बात नहीं है। स्वाधीनता प्राप्त कर लेने के बाद विदेशी वस्तुओं के प्रति जो मोह भारतीय नागरिकों में जागा है उसे देखकर तो यही लगता है कि स्वाधीनता का परिणाम विपरीत हानिकारक ही रहा। पहले लोग शायद किसी दबाव में आकर बाहर की बनी चीजें खरीदा करते थे परन्तु अब स्वेच्छा से और वह भी शान समझ कर विदेशी माल का उपयोग किया जाता है।
यहां की बात तो छोड़ दी जाये। कोई व्यक्ति विदेश भी जाता है तो चिन्ता यही बनी रहती है कि वहां रहकर किसी भी प्रकार अधिक से अधिक पैसा बचाये और उस पैसे से अपनी पत्नी तथा बच्चों के लिये बढ़िया विदेशी साड़ियां, वहां के बने हुए खिलौने खरीद कर ले जाये। इस कारण वह बड़ी ही कंजूसी से पैसा खर्च करता है तथा विदेशी समाज में वह आदर भी नहीं पा सकता जो कि किसी प्रवासी देशवासी को मिलता है। भारतीय वस्तुओं की ओर जहां दूसरे देशों के नागरिक आकृष्ट हो रहे हैं। यहां की कलात्मक चीजें विदेशी नागरिकों को अपनी ओर आकृष्ट कर रहीं हैं। हमारे देश का उत्पादन दूसरे देशों की मण्डियों में महत्वपूर्ण स्थान लेता जा रहा है। वहीं एक भारतीय का विदेशी माल के प्रति मोह उसे बौद्धिक दृष्टि से भी और नैतिक दृष्टि से भी बौना बना देता है।
इसका अर्थ यही है कि हम राजनैतिक दृष्टि से भले ही स्वतन्त्र हो गये हो मानसिक दृष्टि से अभी भी पराधीन है, दास है। इस दासता से चिपके रहने की ही चेष्टा करते रहना और स्वतन्त्रता तथा स्वराज्य की प्रशंसा करना ये दोनों ही असंगतियां हर दृष्टि से हास्यास्पद ही लगती है। एक ओर जहां भारतीय साड़ियां और वस्त्र विदेशों में लोकप्रिय हो रही है। कांजीवरम और बनारस के जरीदार परिधान जन चर्चा का विषय बने हुए हैं, कश्मीरी हैण्ड एम्बरायड्री के पीछे दुनिया दीवानी होती जा रही है। वहीं फेंच शिफोन और यूरोपीय टेरीलिन, टेरीकॉट तथा नाइलॉन की इच्छा करना कितने छोटे और ओछे मस्तिष्क की उपज है।
नेपाल और तिब्बत की सीमा पर, बम्बई, कलकत्ता व मद्रास के बन्दरगाह पर खुले आम चल रहा, बढ़ रहा, बढ़ रहा तस्कर व्यापार इस बात का स्पष्ट प्रमाण है कि हम विदेशी वस्तुओं के प्रति कितने आसक्त हैं। इस व्यापार के कर्णधार कभी तो कस्टम अधिकारियों की आंखों में धूल झोंकते हैं, कभी पैसे का प्रलोभन देकर उनको अपनी तरु मिला लेते हैं। यह एक प्रत्यक्ष देशघाती तस्कर व्यापार का धन इस प्रकार चोरी छुपे विदेश जाता रहता है। जो काम अंग्रेज सन् 1947 के पूर्व बलपूर्वक करते थे उसे ही आज हम स्वेच्छा से कर रहे हैं। यह कितनी शर्म की बात है।
इस तस्कर व्यापार को प्रश्रय देता है दैनन्दिन जीवन में विदेशी वस्तुओं का उपयोगी करने वाला आम आदमी। जिन कलाइयों पर विदेश में निर्मित घड़ियां बंधती हैं उनमें से अधिकांश तस्करी द्वारा इस देश में लाई गयी हैं। जिन कन्धों पर विदेशी ट्रांजिस्टर झूल रहे हैं उनका एक बड़ा प्रतिशत इस अपराधी पद्धति से भारत में लाया गया है।
कहा यह जाता है विदेशी माल का प्रयोग हम इसलिए करते हैं कि अपने देश में बनी चीजें मजबूत और टिकाऊ नहीं होती। इस समस्या का समाधान दूसरा भी हो सकता है। प्रायः देखा गया है कि ऐसी वस्तुओं में विलासिता के उपकरण ही ज्यादा होते हैं। दैनन्दिन जीवन में उपयोग आने वाली सभी वस्तुएं या तो गांव और शहर में ही निर्मित होती है अथवा क्षेत्रीय उत्पादन से ही उन आवश्यकताओं को पूरा किया जा सकता है। कुछ समय के लिए ऐसी वस्तुओं का उपयोग ही रोक दिया जाए जो अपने देश में मजबूत नहीं बनती तो उनकी निर्माता कम्पनियां शीघ्र ही मनोवांछित उत्पादन देने लगेंगी।
दूसरे यह धारण भी भ्रम मात्र है कि हमारे देश में मजबूत व ऊंची श्रेणी का सामान नहीं बनता। जिन देशों की वस्तुएं हम अच्छी समझते हैं वे भी यहां की बनी हुई चीजें अपने यहां मंगवाते हैं। हमारे देश के हाथ करघे से बने वस्त्रों की बराबरी दुनिया में कोई दूसरा देश नहीं कर सकता। सूती कपड़े ब्रिटेन भारत से मंगवाता है और ये वहां उस भाव में बिकते हैं जितने दाम में कि हम यहां टेरीलिन और नायलोन के कपड़े खरीदते हैं। इसके अतिरिक्त भारतीय साइकिलें, सिलाई की मशीनें, बिजली के पंखे, स्टील की चादरें भारी मात्रा में दूसरे देश मंगवाते हैं। कलात्मकता में भारतीय माल की होड़ दूसरा कर ही नहीं सकता। यही कारण है कि यहां के खंडहरों की मूर्तियां भी विदेशी लोग लाखों रुपये में खरीदते हैं।
फिर अपने देश की चीजों में यदि कुछ कमी भी है तो उसका सुधार उनका प्रयोग करने पर ही होगा। एक दम सर्वोत्तम चीज बना लेना सम्भव नहीं। दूसरे राष्ट्र जो उन्नति की चरम सीमा पर पहुंचे हैं उनकी प्रगति का राज सर्वोत्तम चीजें नहीं वहां के नागरिकों के हृदय में बसने वाली स्वदेशी वस्तुओं के प्रति प्रेम है। विदेशी राष्ट्रों का फैशन और विलासिता के अनुकरण की अपेक्षा यदि हम उन सद्गुणों को सीख पाते जिनके बल पर उन लोगों ने अपने देश को ऊंचा उठाया है तो हमारा राष्ट्र स्वाधीनता पच्चीस वर्षों में उन्नति के न जान किस स्तर को छू लेता।
यह स्मरण रखा जाना चाहिए कि राष्ट्र प्रेम के गीत गा कर ही कोई देश ऊंचा नहीं उठा है। वह ऊंचा उठा है तो वहां के देशवासियों की लगन, निष्ठा और ईमानदारी के बलबूते पर। यहां की मिट्टी की जय बोलकर राष्ट्रीय उत्तरदायित्वों की इतिश्री नहीं हो जाती देश, जाति और समाज के जिसमें कि हम रहते हैं उसके प्रति हमारे अनेक उत्तरदायित्व है और उन्हें पूरा करने के लिए स्वेच्छया होने देने वाले शोषण के इन क्रम को बन्द करना ही पड़ेगा।
----***----

गायत्री यज्ञ अभियान
*******

गायत्री को भारतीय संस्कृति की जननी और यज्ञ को भारतीय धर्म का पिता कहा गया है। एक ज्ञान की गंगोत्री और दूसरा विज्ञान का अधिष्ठाता है। दोनों के समन्वय से मनुष्य में देवत्व के उदय की परिस्थितियां बनती हैं। गायत्री साधना की पूर्णता अग्निहोत्र के साथ जुड़ी हुई है। व्यावहारिक जीवन में गायत्री को सद्भावनाओं की प्रेरक और यज्ञ को सत्कार्यों का संकल्प समझा जा सकता है। दोनों एक ही तथ्य के दो पक्ष अन्योन्याश्रित और परस्पर पूरक हैं।
नवयुग में गायत्री के तत्वज्ञान को विश्व चिन्तन का आधार माना जायगा आर यज्ञीय परमार्थ परम्परा के अनुरूप व्यक्ति तथा समाज की रीति-नीति का निर्धारण होगा। दोनों का दर्शन एवं प्रयोग जन-जन का विदित होना चाहिए। इस दृष्टि से गायत्री यज्ञ अभियान को युग निर्माण योजना द्वारा प्रचलित धर्मतन्त्र से लोकशिक्षण का एक महत्वपूर्ण अंग माना गया है।
धर्मानुष्ठानों में यज्ञ को परब्रह्म का प्रतीक-प्रतिनिधि माना जाय। उससे पवित्रता एवं परमार्थ परायणता की प्रेरणा ग्रहण की जाय। इस प्रयास को ज्ञान यज्ञ का अंग माना गया है। ज्ञान गोष्ठियों और सम्मेलनों में गायत्री यज्ञों को केन्द्र बिन्दु मानकर चला गया है। धर्म परम्परा के इस पुनर्जीवन ने लोक श्रद्धा का उभारने में बहुत सफलता प्राप्त की है।
प्रचलित गायत्री यज्ञों में अन्न का एक दाना भी न होम जाय। श्रमदान से सारे साधन जुटाये जायं। स्वयंसेवी धर्म प्रेमी उस प्रक्रिया को बिना किसी लोभ-लालच के पूर्ण करें करायें। नर-नारी सभी उसमें भाग लें। गायत्री मन्त्र से जड़ी बूटियों के हव्य की आहुतियां देने की प्रक्रिया नितान्त सस्ती और सरल होने से सर्वत्र लोकप्रिय हुई है। इन यज्ञों में भाग लेने वालों का आदतों और मान्यताओं में घुसी अवांछनीयताओं में से एक का परित्याग करना पड़ता है आर एक सत्प्रवृत्ति को बढ़ाने का संकल्प लेना पड़ता है। इस प्रकार व्यक्ति और समाज के नवनिर्माण में गायत्री यज्ञों के माध्यम से प्रगति का नया द्वार खुल रहा है।
हर वर्ष छोटे-बड़े हजारों-लाखों गायत्री यज्ञ वैयक्तिक और सामूहिक रूप से सम्पन्न होते हैं उसमें उपस्थित धर्मप्रिय जनता को व्यक्ति, परिवार एवं समाज के नव निर्माण में यज्ञीय परम्परा के समावेश का व्यावहारिक मार्गदर्शन मिलता है। गायत्री यज्ञ के साथ सजीव प्रवचन का कार्यक्रम अविच्छिन्न रूप से जुड़ा रहता है। अग्निहोत्र के साथ ज्ञानयज्ञ के जुड़ा रहने से भावनात्मक नवनिर्माण का उद्देश्य जितनी अच्छी तरह सम्पन्न होता है, उतना भारत जैसे धर्मप्रिय देश में और किसी प्रकार सम्भव नहीं।
घर-घर में बलिवैश्व की परम्परा अपनाकर भोजन के छोटे पांच टुकड़ों की आहुतियां देने का प्रचलन हुआ है। इन पांच आहुतियों से शारीरिक, मानसिक, सामाजिक आर्थिक एवं धार्मिक क्षेत्र में सत्परम्पराओं के प्रवेश का भाव-भरा चिंतन और मार्गदर्शन मिलता रहे ऐसा प्रयत्न किया गया है।
यज्ञ द्वारा शारीरिक एवं वातावरण के संशोधन सम्बन्धी तथ्यों को उजागर करने के लिए ब्रह्मवर्चस में सुनियोजित शोध प्रयास चल रहा है।
----***----

